
MINUTI

THE CHAIRMAN (Onor. Charles Mangion):  Il-Minuti jistgħu jiġu konfermati?  L-Onor. Austin Gatt.

ONOR. AUSTIN GATT (Ministru tal-Ġustizzja u Gvern Lokali):  Fl-ewwel paragrafu tat-tieni paġna, il-minuti jgħidu "Il-Kumitat qabel li d-dokumenti li għandhom jiġu diskussi u eżaminati fil-Kumitat kellhom ikunu dawk id-dokumenti li ġew imqiegħda mill-Ministru Dalli fuq il-Mejda tal-Kamra fis-seduta numru 83 tas-26 ta' April, 1999.".  Jiena naħseb li jekk se nagħmlu din ir-riferenza jrid ikun hemm il-caveat li għamilna fir-rigward ta' l-ittra ta' l-agreement  ta' l-unions fejn għedna li l-Kumitat bl-ebda mod mhu se jidħol fuq l-agreement li sar bejn il-unions eċċ. għajr għall-eżami u kif dan jimpinġi fuq il-fisku.

THE CHAIRMAN:  Il-Kap ta' l-Oppożizzjoni.

ONOR. ALFRED SANT (Kap ta’ l-Oppożizzjoni):  Mhux biss kif jimpinġi fuq il-fisku imma wkoll fuq il-public policy.

ONOR. AUSTIN GATT:  Fiż-żewġ paragrafi ta' wara fejn qed jingħad li l-kap ta' l-oppożizzjoni ppropona min għandu jinstema' u jissemmew l-ismijiet, qed jingħad dan:  "Fil-bidu kien hemm oġġezzjoni għal dan però sussegwentement  ġie maqbul li fil-laqgħa li jmiss iż-żewġ naħat jissottomettu l-listi tagħhom ta' l-ismijiet ta' dawk il-persuni li għandhom jiġu mgħajta quddiem il-Kumitat.".   Billi hawnhekk qed jingħad li fil-bidu kien hemm oġġezzjoni għal dan, kif inhi qisu din l-oġġezzjoni spiċċat.  Naħseb li din trid rewording fis-sens li kien hemm qbil li għalissa ma tiġix ikkonsidrata għax spiċċajna li għandna nissottomettu l-ismijiet u mbagħad naraw wara.  Jiena ma rridx li tinftiehem li wara kien hemm xi oġġezzjoni għal dan.

THE CHAIRMAN:  Il-Kap ta' l-Oppożizzjoni.

ONOR. ALFRED SANT:  Jiena naħseb li jekk nagħmluha b'dan il-mod, jiġifieri nneħħu l-kelma "Fil-bidu", nagħmlu semi-colon u nneħħu l-kliem "però sussegwentement" ikun aħjar.  Imbagħad tiġi taqra hekk:  "Kien hemm oġġezzjoni għal dan;  ġie maqbul li fil-laqgħa li jmiss iż-żewġ naħat jissottomettu ...".

ONOR.  AUSTIN GATT:  Jiena naqbel in parti ma' dan li qed jgħid il-Kap ta' l-Pppożizzjoni però naħseb li rridu nkunu ċari li s'issa hemm il-qbil li ma jingħajjat ħadd.

ONOR. ALFRED SANT:  Jekk hemm oġġezzjoni għal dan mhux bilfors li hemm dan il-qbil?

ONOR.  AUSTIN GATT:  Iva, imma rridu nkunu ċari.

ONOR.  ALFRED SANT:  Bir-rispett kollu, safejn naf jiena dalgħodu smajt li kien hemm qbil li dawk li għandhom x'jaqsmu mar-regolamentazzjoni tad-deal...  Jiġifieri kienet speċifika li konna qed nirriferu għalihom.

ONOR. AUSTIN GATT:  Se mai waqt l-argumentazzjoni għedna li wieħed jista' jifhem għaliex għandhom jingħajtu r-regolaturi tal-bank ċentrali però din ġibniha bħala eżempju u mhux bħala każ speċifiku u qbilna fuqhom.  Il-Kap ta' l-Oppożizzjoni talab li jkun hawn ċerti nies u l-punto di chiusura tad-diskussjoni kien li ejja ma niddeċidux fuq din it-talba imma li llejla, jiġifieri issa, jiġu sottomessi l-listi u niddeċiedu dak il-ħin jew f'seduta oħra.  Hekk kien bħala fatt.  U sakemm naqblu fuq il-fatt, dan irid jiġi rifless b'dan il-mod.  Jiġifieri fl-aħħar mill-aħħar m'hemmx deċiżjoni min jiġi mgħajjat.

ONOR.  ALFRED SANT:  Li ngħidu li m'hemmx deċiżjoni huwa aċċettabbli imma aħjar nippreċiżaw hemmx oġġezzjoni għal kollox.  Hemm oġġezzjoni għal kollox?

ONOR. AUSTIN GATT:  F'dan l-istadju la hemm oġġezzjoni u lanqas approvazzjoni għax għad irridu naraw il-lista.

ONOR. ALFRED SANT:  Jekk la m’hemmx oġġezzjoni u lanqas approvazzjoni, allura l-Minuti huma skorretti għax qed jgħidu li kien hemm oġġezzjoni għal dan.

ONOR. AUSTIN GATT:  Le, kif hija worded hija ħażina.

THE CHAIRMAN:  Qegħdin naqblu li kien hemm oġġezzjoni?

ONOR.  AUSTIN GATT:  Dażgur li kien hemm oġġezzjoni, u ġie spjegat ukoll għaliex kien hemm oġġezzjoni!

THE CHAIRMAN:  Mela fil-Minuti jrid jitniżżel li kien hemm oġġezzjoni.  Minflok dak li hemm fil-Minuti nistgħu ngħidu li "Kien hemm oġġezzjoni għal dan.  Ġie maqbul li fil-laqgħa li jmiss iż-żewġ naħat jissottomettu l-listi tagħhom ta' l-ismijiet....".

ONOR. ALFRED SANT:  Din għadni kemm ipproponejtha jiena imma l-Onor. Gatt ma qabilx magħha.

ONOR. AUSTIN GATT:  Imma inti ħallejt il-kelma "Fil-bidu".

ONOR. ALFRED SANT:  Bir-rispett kollu, jiena għedtlek inneħħu l-kelma "Fil-bidu" u ngħidu "Kien hemm oġġezzjoni għal dan;", tneħħi wkoll il-kliem "però sussegwentement" u nħallu kollox kif inhu.

ONOR.  AUSTIN GATT:  Le, mhux tħalli kollox kif inhu għax jekk wara s-semi-colon ngħidu "ġie maqbul li fil-laqgħa li jmiss iż-żewġ naħat jissottomettu l-listi tagħhom ta' l-ismijiet ta' dawk il-persuni li għandhom jiġu mgħajta quddiem il-Kumitat.", din tkun tfisser li kull lista li tkun ġiet sottomessa awtomatikamenta tiġi aċċettata.

ONOR. ALFRED SANT:  Bir-rispett kollu, ma nistax nifhem kif tista' tinftiehem b'dan il-mod għax dan dejjem isir skond is-suġġeriment tagħhom.

ONOR. AUSTIN GATT:  Iva, imma safejn naf jien ftehemna...

THE CHAIRMAN:  Naħseb li qegħdin naqblu fuq dak li rridu ngħidu imma rridu noqogħdu attenti għall-wording.  Naqblu li ngħidu "Kien hemm oġġezzjoni għal dan"?  Naqblu wkoll li ngħidu "Ġie maqbul li fil-laqgħa li jmiss iż-żewġ naħat jissottomettu l-listi tagħhom ta' l-ismijiet"?

ONOR. AUSTIN GATT:  Naħseb li rridu ngħidu "....il-listi ta' l-ismijiet ta' dawk il-persuni li jixtiequ li jiġu mgħajta quddiem il-Kumitat suġġett għall-approvazzjoni ta' l-istess Kumitat.".  Dan hu li qegħdin ngħidu bażikament.
THE CHAIRMAN:  Aktar rimarki?  L-Onor. Austin Gatt.

ONOR. AUSTIN GATT:  Fil-paragrafu ta' wara, qed jingħad:  "Il-Kap ta' l-Oppożizzjoni talab li l-Kumitat jiġi mogħti kopja tal-Minuti tal-laqgħat li żamm in-negotiating team kif ukoll tar-rapport imsemmi fil-memorandum li għamel il-Ministru Dalli u li ġie mqiegħed fuq il-Mejda tal-Kamra.".  Bħala sintassi fejn qed ngħidu "li ġie mqiegħed" ovvjament qiegħed jirriferi għall-memorandum però jista' jirriferi wkoll għar-rapport.
 
ONOR. ALFRED SANT:  Jekk inneħħu l-kliem "u li ġie"....

ONOR.  AUSTIN GATT:  U dan huwa l-uniku rapport li hemm imsemmi fil-memorandum?  Qed ngħid dan biex inkunu eżatti aktar milli ħaġa oħra, ma jmurx ikun hemm tnejn jew tlieta u qegħdin nużaw is-singular.

ONOR. ALFRED SANT:  Jekk hemm tnejn nistaqsu għat-tnejn allura!

ONOR. AUSTIN GATT:  Iva, imma ma jmurx ikun hemm tnejn jew tlieta u qegħdin nużaw is-singular.

ONOR. ALFRED SANT:  Dawn huma l-fatti li m'għandniex għad-dispożizzjoni tagħna.  Jekk hemm aktar minn wieħed....

ONOR. AUSTIN GATT:  Il-memorandum huwa għad-dispożizzjoni tiegħek.

ONOR. ALFRED SANT:  Imma jekk hemm riferenza għal aktar minn rapport wieħed, aħna ma nafux.

ONOR. AUSTIN GATT:  Il-memorandum huwa għad-dispożizzjoni tagħna, imma jiena qed nistaqsi jekk fih hemmx riferenza għal rapport wieħed jew għal aktar.  Fil-każ irridu nagħmlu "rapporti" mhux "rapport".  Din hi d-differenza; inkella rridu niddistingwu.

ONOR.  ALFRED SANT:  Il-memorandum tant huwa magħmul b'mod vag li ma nafx kemm-il rapport fih, però jiena hemmhekk kont qiegħed nirriferi għal dak ir-rapport li għandu x'jaqsam ma' l-istockbrokers lokali.

ONOR. AUSTIN GATT:  Mela ngħidu hekk.

THE CHAIRMAN:  Mela qegħdin naqblu li jekk hemm aktar minn rapport wieħed, qiegħda ssir riferenza anke għal dan.  Dan kien il-ħsieb ta' l-intervent.

ONOR.  AUSTIN GATT:  It-talba kienet fuq il-valuation advice u jekk naqbdu l-memorandum mill-ewwel insibuh.  Ir-riferenza kienet għat-tieni paragrafu tar-raba' paġna.

THE CHAIRMAN: L-Onor. Cilia.

ONOR.  JOE CILIA:  Jekk wieħed iħares lejn il-memorandum li qegħdin nirriferu għalih naraw li fil-klawsola 2, li titkellem dwar il-market share valuation, qed jingħad li:

 "A further study was carried out on the price movements of the three local banks listed on the Malta Stock Exchange.".  

Mela dan huwa rapport separat minn dak li jissemma hawnhekk.  Għalhekk aħna rridu nirriferu għal kwalunkwe rapport li joħroġ minn dan il-memorandum.

ONOR. AUSTIN GATT:  Però jekk niftakar sewwa dalgħodu l-Kap ta' l-Oppożizzjoni kien qed jirriferi għall-valuation advice li sar mil-local licensed stockbroking firm.  Għal dan konna qegħdin nirriferu.  Jekk konna qegħdin nirriferu għal dan allura fil-Minuti għandna ngħidu li konna qegħdin nirriferu għal dan mingħajr preġudizzju għal talbiet oħra.

ONOR. ALFRED SANT:  Eżatt.  Jiena għal dan kont qed nirriferi, però ċertament li l-punt li hemm laqgħat sussegwenti fejn jistgħu jitolbu għal aktar dokumenti huwa covered minnha.  Nista' nippreċiża hawnhekk formalment li kull dokument imsemmi f'dak il-memorandum għalija huwa parti - u ċertament għandu jkun parti - mid-dokumentazzjoni ta' informazzjoni li għandha tingħata lil dan il-Kumitat.

ONOR. AUSTIN GATT:  Però naħseb li l-Minuti għandhom jirriflettu dak li konna qegħdin nirriferu għalih dalgħodu.

THE CHAIRMAN:  Mela ħalli nirrikapitola ħalli naraw fejn inkunu qbilna.  Jiġifieri fejn hemm "kopja tar-rapport" jiġi ppreċiżat "kopja tar-rapport tal-valuation".

ONOR. AUSTIN GATT:  Il-memorandum ma jgħidx "rapport" imma  ''advice''.

THE CHAIRMAN:  ''...tal-parir tal-valuation imsemmi fil-memorandum li għamel il-Ministru Dalli imqiegħed fuq il-Mejda tal-Kamra.'' u li ġie deleted.  ''Il-Kap ta' l-Oppożizzjoni rriżerva d-dritt li f'laqgħat sussegwenti jitlob għal aktar dokumenti.  Kien hemm oġġezzjoni għal din it-talba”.  Iktar kummenti?   Il-Kap ta' l-Oppożizzjoni.

ONOR. ALFRED SANT:  L-ewwelnett, Sur President, jien nixtieq inqajjem il-punt dwar kif qed jiġu ppreżentati dawn il-Minuti fejn  jingħad "Kumitat Permanenti dwar il-Kontijiet Pubbliċi ad hoc".  Dan m'huwiex kumitat ad hoc imma huwa Kumitat Permanenti dwar il-Kontijiet Pubbliċi li fuq bażi tal-fatt li ċ-Chairman tiegħu, għal raġunijiet li nsejħilhom konflitt ta' interess minħabba li jaħdem fil-Mid-Med Bank m'huwiex qed jipparteċipa, ġie sostitwit minn Membru ieħor.  Dan m'huwiex kumitat ad hoc imma huwa Kumitat Permanenti dwar il-Kontijiet Pubbliċi.  U allura fejn hemm il-firma taħt, ma tistax tkun taċ-Chairman tal-Kumitat ad hoc, qisu l-kumitat huwa ad hoc.  Iċ-Chairman forsi huwa ad hoc imma dan huwa Kumitat in full scale tal-kontijiet pubbliċi, u dan kien il-ftehim li wasalna għalih.  Ħalli nibda minn hemm għax diġà qiegħda tidħol ċerta perception li dan huwa xi kumitat ad hoc meta fil-fatt m'huwiex.  Dan huwa Kumitat Permanenti dwar il-Kontijiet Pubbliċi li għandu arranġamenti temporanji minħabba ċerti kontinġenzi li nqalgħu.

THE CHAIRMAN:  Iktar kummenti dwar dan?

ONOR. ALFRED SANT:  Jien nissuġġerixxi li ma jibqax jidher bħala ad hoc; huwa Kumitat Permanenti dwar il-Kontijiet Pubbliċi.  Issa għandi punt ieħor.

It-tielet paragrafu ta' l-ewwel paġna jgħid hekk:

"Il-Kumitat qabel ukoll li r-rapport li jiġi sottomess lill-iSpeaker tal-Kamra għandu jikkonsisti fit-traskrizzjoni tal-laqgħat...".

Imma jrid ikun hemm xi forma ta' covering note żgħira li tgħid li dawn huma d-deliberazzjonijiet tal-kumitat, mhux sempliċement pakkett bit-traskrizzjonijiet.  Naħseb li jrid ikun hemm statement li jgħid:  Il-Kumitat Permanenti dwar il-Kontijiet Pubbliċi ltaqa' f'”dawn” u “dawn” id-dati u ddiskuta l-punt li ngħata lilu mill-House Business Committee u r-riżultat huwa misjub fit-traskrizzjonijiet tal-laqgħat.  Mhux sempliċement nipparkjaw quddiemhom lott ta' karti!  Irid ikun hemm xi paragrafu jew tnejn.  

It-tielet punt li rrid nagħmel għandu x'jaqsam mat-tieni paragrafu tat-tieni paġna. L-ewwelnett jien ma naħsibx illi għandna ngħidu "...il-leaders tal-General Workers’ Union, ta' l-MUBE u ta' l-Union Legal Graduates of Mid-Med Bank ..." imma rridu ngħidu r-rappreżentanti tagħhom.  Imbagħad fejn hemm "...u xi persuni oħra li huma validi" frankament ma naħsibx li hija diċitura li tirrifletti dak li qed naħsbu.  Jien naħseb li għandu jingħad "...u xi persuni oħra li jistgħu jkunu rilevanti għax-xogħol ta' dan il-Kumitat" għax fil-fatt kulħadd huwa validu.  Dawn huma l-punti li xtaqt inqajjem jien.

THE CHAIRMAN:  Rigward l-ewwel osservazzjoni li dan huwa l-Kumitat dwar il-Kontijiet Pubbliċi ad hoc naħseb li għall-preċiżjoni ċ-chairman huwa ad hoc f'dan l-istadju u l-kumitat huwa l-istess kumitat li twaqqaf minn din il-Kamra.  Ma nafx jekk hemmx xi oġġezzjoni.

ONOR. AUSTIN GATT:  Jien ngħid li dan m'huwiex tant ta' sustanza imma li ġie interpretat mod ieħor...  Ċertament li ċ-chairman huwa ad hoc, m'hemmx dubju, u l-Kumitat jibqa' l-PAC, però huwa ad hoc għaliex il-materja li qed tiġi skrutinata minn dan il-Kumitat ma taqax taħt it-termini normali ta' l-iStanding Orders li għandu l-Kumitat u għalhekk huwa ad hoc għax fl-ebda waħda minnhom jiena ma ninkwadra dan l-iskrutinju li qed isir.

THE CHAIRMAN:  Standing Order 120E jgħid hekk:

''inquire into matters relating to public accounts referred to it by the House, a Minister or the Director...''.
  
ONOR. AUSTIN GATT:  Dawn m'humiex public accounts.

THE CHAIRMAN:  Dan huwa referral minn the House.  

ONOR. AUSTIN GATT:  Imma dawn definitely mhumiex public accounts.

ONOR. ALFRED SANT:  Kif mhumiex public accounts!  Mela l-fondi li jidħlu minn dan il-kuntratt mhux fil-public accounts jidħlu!  

ONOR. AUSTIN GATT:  Jien qed ngħid li huwa ad hoc committee għax intalab jiltaqa' mhux fil-mansjonijiet normali tiegħu li jaqgħu taħt l-iStanding Orders, imma ntalab jiltaqa', kif il-Parlament għandu kull dritt jitolbu jiltaqa', fuq affarijiet li ma jaqgħux normalment fl-ambitu ta’ l-iStanding Orders.  Għalhekk biss huwa msejjaħ ad hoc u għall-ebda raġuni oħra.

THE CHAIRMAN:  Jien naħseb li tajjeb li l-Kamra tista' tirriferi kull suġġett li jidhrilha li trid tirriferi għal dan il-Kumitat u l-Kumitat jibqa' l-istess.  Dan huwa l-punt.

ONOR. AUSTIN GATT:  Il-Kamra tista' tagħmel li trid bi qbil però ma tistax tmur kontra l-iStanding Orders tagħha stess.  Dan li qed nagħmlu llum, strettament ma jinkwadra ruħu fl-ebda standing order u għalhekk tintuża l-kelma ''ad hoc'' għax huwa speċifiku, fuq materja speċifika li normalment ma taqax taħtu.  Din hi r-raġuni. 

ONOR. ALFRED SANT:  Meta qed tgħid li huwa kumitat permanenti dwar il-kontijiet pubbliċi ad hoc qed timplika li hemm kumitat permanenti b'eżistenza speċifika tiegħu li huwa ad hoc u kumitat permanenti dwar il-kontijiet pubbliċi ieħor li huwa differenti minnu. Mela jekk naċċettaw din id-diċitura inkunu qed nitkellmu dwar żewġ kumitati permanenti dwar il-kontijiet pubbliċi li huma separati, li mhuwiex il-każ.  Taħt l-iStanding Orders hemm ċar li jekk il-Kamra tirriferi għal kwalunkwe ħaġa li għandha x'taqsam mal-public accounts lill-Kumitat Permanenti dwar il-Kontijiet Pubbliċi, dak il-kumitat taħt l-iStanding Orders huwa intitolat jiddiskutiha.  L-unika raġuni għalfejn qed tqum il-kwestjoni ad hoc hija għax għal raġunijiet speċifiċi u partikolari, iċ-chairman  ta' dan il-kumitat irrikuża ruħu, bl-aktar mod onorabbli.  Kieku ma kienx hemm dak il-każ lanqas kien iqum il-punt ta' ad hoc.  Taħt l-iStanding Orders, bi qbil u kif ġara, l-Kamra tista' tirriferi fuq kwalunkwe ħaġa li għandha x'taqsam mal-public accounts lil dan il-Kumitat u ċertament deal bħal dan għandu x'jaqsam mal-public accounts.  Mela l-fondi li jidħlu lill-gvern mill-bejgħ tal-Mid-Med Bank mhux fil-public accounts se jidhru?!  Mhux se jidhru fil-budget tas-sena d-dieħla u ta' din is-sena!  

ONOR. AUSTIN GATT:  Ħaġa waħda hija żgura, li r-riferenza li kien hemm lejn din il-Kamra, almenu minn dak li nqara pubblikament - nerġa' ngħid li aħna m'għandna xejn bil-miktub hawnhekk - mill-bidu bdiet tirriferi għal dawn il-laqgħat li kellhom isiru bħala laqgħat ta' kumitat ad hoc.  Issa minn fejn ġabuha u ma ġabuhiex ma nafx, però mill-bidu nett bdejna hekk, meta rċevejna  l-aġenda, jiġifieri qabel l-ewwel laqgħa tagħna.  Jiġifieri jekk din bdiet hekk, ma nafx kif fin-nofs issa f'daqqa waħda se nbiddluha; wara kollox aħna qed nagħmlu referenza li rċevejna mingħand ħaddieħor.  Issa jien qed nassumi, għax ma kontx preżenti,  li fil-House Business Committee iddeċidew li dan jissejjaħ kumitat ad hoc jew xi ħadd iddeċieda li jgħajjatlu kumitat ad hoc.  L-ewwel aġenda li rċevejt jien kienet tirriferi għal kumitat ad hoc.

THE CHAIRMAN:  Il-Kap ta' l-Oppożizzjoni. 

ONOR. ALFRED SANT:  Sur President, jekk dan huwa kumitat ad hoc, mhux biss iċ-chairman tiegħu jrid jiġi maħtur ad hoc, imma kull membru tiegħu jrid jiġi maħtur ad hoc.  Safejn naf jien, li ġara huwa li ċ-Chairman ta' dan il-Kumitat irrikuża ruħu għal raġunijiet li nafu, u jien dħalt minfloku bħala s-substitute tiegħu u min-naħa tal-gvern l-istess ħaġa ġara.  Allura qed nirriferu għal kumitat li huwa on-going, li għall-materja li ntbagħtet lilu mill-Parlament bi qbil taż-żewġ naħat, irrikostitwixxa ruħu f'ċerti partijiet tiegħu biex ikun jista' jiffaċċja s-sitwazzjoni partikolari, imma l-Kumitat m'huwiex ad hoc, huwa l-Kumitat Permanenti dwar il-Kontijiet Pubbliċi.

ONOR. AUSTIN GATT:  Però min iddeċieda li jgħajjatlu ad hoc?  

THE CHAIRMAN:  Jien ma naħsibx li dan il-punt għandu xi validità partikolari fuq il-każ li għandna quddiemna.  Għandna sostanza ta' iktar portata u naħseb li dan il-kumitat huwa l-istess Kumitat Permanenti dwar il-Kontijiet Pubbliċi, u se mai, jekk irridu nikkonstataw il-fatti preċiżi, huwa ċ-chairman li kellu bilfors jiġi maħtur ad hoc bi qbil bejn iż-żewġ naħat.  Naħseb li fl-ambitu tas-suġġett li għandna quddiemna dan huwa punt relattivament insinifikanti, u nista' ngħid li dan huwa l-Kumitat Permanenti dwar il-Kontijiet Pubbliċu u ċ-chairman huwa ad hoc għax hekk hu fil-fatt.

ONOR. JOHN DALLI (Ministru tal-Finanzi):  Mr Chairman, jien nixtieq nistaqsi x'differenza tagħmel jekk hux ad hoc jew le.

THE CHAIRMAN:  Għax ad hoc tista' tagħti l-idea li ġie mwaqqaf kumitat apposta biex jagħmel evalwazzjoni ta' din id-deal, meta fil-fatt l-evalwazzjoni qed issir minn an on-going committee li ilu mwaqqaf minn meta fetaħ il-Parlament.  U fil-fatt hekk hu.  

L-Onor. Cilia.

ONOR. JOE CILIA:  Fil-fatt jekk wieħed iħares anke lejn l-avviżi li ngħatajna tas-smigħ ta' dan il-Kumitat, isib li qegħdin taħt it-titolu ta' Kumitati tal-Kamra tad-Deputati, Kumitat Permanenti dwar il-Kontijiet Pubbliċi.  Fl-avviżi li qed jintbagħtu m'hemmx imsemmi ad hoc jew mhux ad hoc.  Jiġifieri din hija parti mill-proċeduri parlamentari u mhix xi ħaġa li qed tinħoloq separatament għal dan il-każ biss, anzi naħseb li l-Oppożizzjoni kienet ċara ħafna rigward din il-kwestjoni, u ċioè li għandha tiġi riferuta lil dan il-Kumitat u mhux lil xi kumitat ad hoc.

THE CHAIRMAN:  Ħalli nagħmlu progress.  Qegħdin naqblu li dan huwa l-Kumitat Permanenti dwar il-Kontijiet Pubbliċi mwaqqaf fil-bidu ta' dan il-Parlament.  Naħseb li hemm qbil ukoll – jekk għandi recollection tajba ta' dak li ntqal dalgħodu – li jkun hemm rapport qasir biex jingħad sempliċement kemm saru laqgħat, imbagħad jiġu ppreżentati lill-iSpeaker tal-Kamra t-traskrizzjonijiet tal-laqgħat.  

Rigward li tidħol il-kelma “rappreżentanti” minflok il-kelma "leaders” tal-GWU, MUBE eċċ., naħseb li dan kien l-ispirtu tad-diskussjoni ta’ dalgħodu.  Hawn kummenti dwar dan?  (Onor. Membri:  No)  Mela ġiet aċċettata.

ONOR. ALFRED SANT:  Jew xi persuni oħra li jkunu rilevanti għax-xogħol ta' dan il-Kumitat.

THE CHAIRMAN:     L-Onor. Pullicino.

ONOR. GEORGE PULLICINO (Segretarju Parlamentari):  Il-Minuti jirriferu għal tliet talbet li għamel il-Kap ta' l-Oppożizzjoni, imbagħad jingħad li kien hemm oġġezzjoni “għal din it-talba”.  Jekk hi singular nispeċifikaw għal liema talba, inkella nużaw il-plural.  

THE CHAIRMAN:   L-oġġezzjoni saret għat-tliet talbiet.  Fil-fatt għalhekk aġġornajna fuq dak il-punt.  Il-Kap ta' l-Oppożizzjoni.

ONOR. ALFRED SANT:   Sur President,  jista’ jkun li se tgħidli li qed infettaq, imma naħseb li huwa importanti li ngħidu “chairman ad hoc tal-kumitat” mhux “chairman tal-kumitat ad hoc”.  

THE CHAIRMAN:  Kien hemm oġġezzjoni min-naħa tal-Gvern għat-tliet talbiet kollha.  Li nistgħu nagħmlu huwa li nemendaw il-Minuti, imbagħad napprovawhom fis-seduta li jmiss.  Barra minn hekk għandna wkoll it-transcripts ta' dak li ntqal dalgħodu u nitlob li kull Membru tal-Kumitat, sal-laqgħa li jmiss, ikun qrahom ħalli min-naħa tas-segretarjat ikun jista' jaħdem aħjar.  

Dalgħodu kien hawn il-qbil li ż-żewġ naħat jagħtu l-lista tal-persuni li jixtiequ jitilgħu quddiem il-Kumitat.  L-Onor. Gatt.

ONOR. AUSTIN GATT:  Jien innotajt li dritt wara li spiċċat il-laqgħa tal-Kumitat ta’ dalgħodu, il-Kap ta' l-Oppożizzjoni għamel press conference fejn ikkummenta dwar dak li ġara f'dan il-Kumitat u qal li l-intenzjoni tiegħu hi li wara kull laqgħa jżomm press conference simili.  Il-Kap ta' l-Oppożizzjoni mhux biss għandu kull dritt li jagħmel kull press conference li jidhirlu, imma li anke jiddeċiedi hu kif jittratta din il-ħaġa, però żgur li din in-naħa ma tistax tinnota li l-laqgħat huma miftuħin għall-press u l-press jistgħu mhux biss jirrapportaw kollox, imma jistgħu anke huma jagħtu l-interpretazzjonijiet li jidhrilhom ta' dak li nagħmlu aħna.  Jidher li l-iskop ewlieni ta' dak li qed isir hawn ġew huwa mhux biex verament nagħmlu skrutinju ta' dak li ġara, però biex nagħmlu media circus kif issa mdorrijin li naraw b'mod regolari.  Dan il-media circus  jista' jibqa' jsir min-naħa tal-Kap ta' l-Oppożizzjoni, però la l-Kap ta' l-Oppożizzjoni għoġbu jittratta x-xogħol ta' hawn ġew bħala sempliċiment mezz kif hu jisfrutta l-media u kif juża l-media  għall-iskopijiet tiegħu, allura din in-naħa ma tistax ma teħux konsiderazzjoni ta' dan il-fatt u r-reazzjoni tagħha tkun adegwata għall-metodu li għoġbu juża l-Kap ta' l-Oppożizzjoni.  

THE CHAIRMAN:   Il-Kap ta' l-Oppożizzjoni.

ONOR. ALFRED SANT:   Innotajt dak li għadu kemm qal l-Onor. Gatt u ċertament nissuġġerilu jinnota li dak li osserva li ġara wara din il-laqgħa ta' dalgħodu, hija proċedura li tintuża f'kull parlament demokratiku tal-punent, biex ma ngħidx tad-dinja.  Hija xi ħaġa  normali u naturali u ċertament kif tkellem issa hu, qed imur kontra t-termini li tkellimna fuqhom dalgħodu fit-tul, u ċioè li hawnhekk ma rridux nesprimu ġudizzji kif għadu kemm għamel imma nesprimu ruħna fuq il-fatti u noħorġu l-fatti.  L-Onor. Gatt għadu kemm esprima ruħu b'mod ta' ġudizzju u ċertament tajjeb li nwassal għall-informazzjoni tiegħu l-fatt li dak li sar dalgħodu min-naħa ta' l-Oppożizzjoni wara li spiċċat il-laqgħa ta’ dan il-Kumitat, hija prattika komuni fil-parlamenti kollha tad-dinja.  

THE CHAIRMAN:  L-Onor. Gatt.

ONOR. AUSTIN GATT:  Mr Chairman, ċertament li din in-naħa m'għandhiex bżonn lezzjonijiet fid-demokrazija.  Aħna m'għandna ebda ħsieb li b'xi mod il-Kap ta' l-Oppożizzjoni ninfluwenzawlu dak li se jagħmel, konvint li dak li għamel se jibqa' jagħmlu, u konvint ukoll li għandu l-libertà kollha li jibqa' jagħmlu.  Li jissorprendini biss huwa kif il-press għandha bżonn l-interpretazzjoni tal-Kap ta' l-Oppożizzjoni biex tkun taf x'inhu qed jiġri hawn ġew.  Jien ma naħsibx li għandha bżonn dan, u naħseb li kulma qed jagħmel il-Kap ta' l-Oppożizzjoni huwa, kif inhu magħruf issa, li jagħti l-ispin li jogħġbu jagħti fuq hawnhekk.  Aħna jidhrilna li dan il-Kumitat m'għandux jiġi ridott bħala mezz sempliċi ta' propaganda.  Aħna m'għandna ebda ambizzjoni li nipprovaw ngħidu lill-Kap ta’ l-Oppożizzjoni biex ma jagħmilx konferenza stampa, dik hija f'idejh, jagħmel hu x'jidhru li hu l-aħjar għalih u għall-partit tiegħu, però ma nistgħux ma nikkonstatawx li jekk dan huwa l-ħsieb ta' x'qed nagħmlu hawnhekk, biex wara sempliċement immorru fil-press conference u ngħidu li rridu fuq xiex ġara hawnhekk, allura din in-naħa bilfors trid tieħu din in konsiderazzjoni fil-pożizzjonijiet li għandha tieħu.  Dalgħodu aħna żgur li ma konniex qed nitkellmu fuq l-espressjoni ta' l-opinjonijiet tan-nies politiċi, aħna konna qed nitkellmu, u kien hemm qbil reġistrat, li min jiġi jixhed quddiem dan il-Kumitat m'għandux jintalab opinjonijiet, imma għandu jintalab jixhed fuq il-fatti.  Il-politiċi żgur li mhumiex se jżommu milli jesprimu l-oppinjonijiet u żgur li mhux se tkun din in-naħa li żżomm lill-Kap ta' l-Oppożizzjoni milli jagħmel d-dikjarazzjonijiet kollha li jidhirlu li għandu jagħmel, anzi nistiednuh jibqa' jagħmilhom, però żgur li ma nistgħux ma neħdux in konsiderazzjoni l-fatt li l-iskop ewlieni issa tal-Kap ta' l-Oppożizzjoni u tal-partit ta' l-Oppożizzjoni huwa ċar, u ċioè li nagħmlu media circus minn dan il-Kumitat.

THE CHAIRMAN:  Il-Kap ta' l-Oppożizzjoni.

ONOR. ALFRED SANT:   Fit-tieni intervent tiegħu fuq dan is-suġġett, l-Onor. Gatt reġa' telaq għall-punt li qed jesprimi ġudizzju meta dan huwa kumitat biex joħroġ il-fatti.  Il-fatti qegħdin hemm, magħrufa jew mhux magħrufa, u nittama li sejrin jintagħrfu.  Dan il-Kumitat qiegħed biex joħroġ dawn il-fatti bħala informazzjoni, dak li jiġri barra minn dan il-Kumitat huwa materja parlamentari, demokratika li hija aċċettabbli,  aċċettata, immexxija minn kull demokrazija parlamentari.  Jiddispjaċini li proċedura bħal din li hija aċċettata kullimkien tidher li qed iddejjaq lill-Onor. Gatt u lil  sħabu.

THE CHAIRMAN:  Nitlobkom sabiex ma ddumux fuq dan il-punt, għax kif diġà ntqal, dan mhux rilevanti għal dan il-Kumitat għax qed jagħmlu osservazzjonijiet...

ONOR. AUSTIN GATT:   Mr Chairman, punt ta' l-aħħar u nagħlaq bih.  Jien bl-ebda mod ma jien qed noġġezzjona li l-Kap ta' l-Oppożizzjoni jżomm press conferences u jgħid li jrid fil-press conferences u jinterpreta li jrid dwar dak li jsir hawnhekk, anzi nistiednu jkompli, jekk jidhirlu li għandu jkompli, li jagħmel dawn l-affarijiet kollha, però rrid nagħmel il-valutazzjoni tiegħi – li għandi kull dritt nagħmel kif qed jagħmel kuljum il-Kap ta' l-Oppożizzjoni – li hi li dan il-Kumitat allura ma tlaqqax biex jagħmel skrutinju tal-fatti, jew biex jipprova joħroġ il-fatti kollha li jgħid li ma jafx bihom il-Kap ta' l-Oppożizzjoni – għalkemm naħseb li Malta kollha tafhom, imma mhux dan il-punt – u li dan il-Kumitat ma tlaqqax biex nagħmlu skrutinju serju ta' share purchase agreement bejn il-Gvern u l-Mid-Med Bank, imma tlaqqa' biss biex ikollna opportunità biex issir press conference wara kull laqgħa.  Jekk din hi l-intenzjoni għalfejn intalab biex isiru laqgħat ta' dan il-Kumitat,  aħna rridu naraw kif inġibu ruħna.  

THE CHAIRMAN:  Grazzi.  Iktar rimarki?  Il-Kap ta' l-Oppożizzjoni.  Nitlob li dan ikun l-aħħar kumment ħalli nagħmlu progress. 

ONOR. ALFRED SANT:   Dan il-Kumitat tlaqqa' bi qbil bejn iż-żewġ naħat tal-Kamra  biex ma jkunx hemm ġudizzju imma biex joħorġu l-fatti.  L-Onor. Gatt diġà għamel żewġ interventi fejn ta l-ġudizzju tiegħu.  Jien m'iniex qed nagħti l-ġudizzji tiegħi.  Jekk inkun irrid  nagħti l-ġudizzji, nagħtihom barra dan il-Kumitat.  Hija proċedura, nerġa' ngħid, demokratika segwita fil-parlamenti kollha tad-dinja u  qed niddejjaq nara li dan qed idejjaq lin-naħa tal-Gvern.  

THE CHAIRMAN:  Dawn l-osservazzjonijiet qed jiġu nnotati però mhuwiex il-kompitu tas-Sedja li tagħti opinjoni fuqhom.  Dan il-Kumitat huwa pubbliku u għalhekk issa tajjeb li nkomplu bix-xogħol li għandna u nibdew b’dak li qbilna dwaru dalgħodu, u ċioè li tiġi sottomessa lista ta' persuni li ż-żewġ naħat jixtiequ li jidhru quddiem dan il-Kumitat.  

Il-Kap ta' l-Oppożizzjoni.

ONOR. ALFRED SANT:  For the record, għall-effiċjenza u ħeffa,  f'dak li għandu x'jaqsam mal-lista ta' uffiċjali u persuni li l-Oppożizzjoni tqis li għandhom jissejħu biex jagħtu informazzjoni lill-Kumitat għandna dawn:  Il-membri  tan-negotiating team dwar  in-negozju ma' l-HSBC, il-Gvernatur tal-Bank Ċentrali, iċ-chairman tal-Malta Financial Services Centre, iċ-chairman tal-Malta Stock Exchange, iċ-chairman Mid-Med Bank u diretturi tal-bank, rappreżentanti tat-tliet trade unions konċernati, rappreżentanti ta' l-HSBC, rappreżentanti tad-ditta jew aġenzija Maltija responsabbli mill-ivvalutar li sar tal-Mid-Med Bank, uffiċjali u persuni oħra li fl-iżvilupp ta' deliberazzjoni tal-Kumitat jirriżulta li jkunu jistgħu jipprovdu informazzjoni siewja lill-istess Kumitat.  Dak li għandu x'jaqsam mal-lista tad-dokumenti li kellna...

THE CHAIRMAN:  Issa niġu għaliha iktar tard.

ONOR. ALFRED SANT:  Sur President, se nagħtik kollox imbagħad għażel int.  Il-lista ta' dokumenti meħtieġa għall-Kumitat fil-ġbir ta' informazzjoni huma:  Il-Minuti tal-laqgħat tan-negotiating team, il-Minuti tal-laqgħat li saru ma' l-HSBC, ir-rapport magħmul minn stockbrokers Maltin dwar l-ivvalutar tal-Mid-Med Bank u dokumenti oħra li fl-iżvilupp tal-ħidma tal-Kumitat jirriżulta li jkunu siewja.  

ONOR. AUSTIN GATT:  L-uniċi tnejn min-nies li remotament, u biss wara li jinstema' l-Ministru Dalli, jistgħu b'xi mod ikunu ta' utilità għal dan il-Kumitat huma ċ-chairman tal-Malta Stock Exchange u ċ-chairman tal-Malta Financial Services Centre.   Nerġa' nenfasizza, huma biss rilevanti - u se niddikjara l-iskop għaliex jista' jkun li għandna bżonnhom wara li jagħmel il-preżentazzjoni tiegħu l-Ministru Dalli - u jista' jkun li għandna bżonnhom biex wieħed jidħol fuq l-aspetti regolamentatorji li dawn jagħmlu fil-kamp finanzjarju.  Qed niddikjara minn qabel għalfejn għandna bżonnhom, biex inkun konsistenti ma' dak li sostnejt dalgħodu, li hawnhekk mhux qed nagħmlu fishing expedition.  U issa iktar u iktar is-suspett  tal-fishing expedition kiber wara dak li ġara immedjatament wara li spiċċa l-Kumitat meta ngħatat il-press conference li semmejna.  U ninnota li fil-lista li indika l-Kap ta' l-Oppożizzjoni assolutament m'hemm ebda indikazzjoni għalfejn din il-lista ta' nies għandna bżonnha.  

THE CHAIRMAN:  Grazzi.  Iktar rimarki?  Il-Kap ta' l-Oppożizzjoni.

ONOR. ALFRED SANT:  Dalgħodu ma kienx hemm qbil li din il-lista għandha tiġi akkumpanjata minn razzjonali warajha; sempliċement nagħtu lista ta' ismijiet.  U aħna qegħdin nimxu fuq il-linja ta' dak li ntqal.  Minn din in-naħa ċertament ma naqblux li dawk it-tnejn minn nies li semma' l-Onor. Gatt huma waħedhom b'xi mod remotament biżżejjed biex il-Kumitat ikun jista' jasal għall-informazzjoni kollha li għandu bżonn.

ONOR. AUSTIN GATT:  Sur President, jiena fhimt li s-sens tad-diskussjoni ta' dalgħodu kien proprju li jekk se nindikaw lil xi ħadd, nindikaw x'għandna bżonn mingħandu.  Dan naħseb kien is-sens ta' siegħa sħiħa tad-diskussjoni ta' dalgħodu.  Jekk nerġgħu niġu llum hawnhekk u niddikjaraw li għandna bżonn  lil Tizju u ma nafux għalfejn irriduh, jien fuq prinċipju ngħidlek li noġġezzjona.  Jekk lanqas naf fuqxiex irridu, se ntellgħu hawn?

THE CHAIRMAN:  Jien naħseb li rridu nirriferu għall-Minuti, li kien hemm qbil  fuqhom, fejn jingħad hekk:

"Il-Kap ta' l-Oppożizzjoni ppropona li jiġu mgħajta quddiem quddiem il-Kumitat il-membri tan-negotiating team,  il-Gvernatur tal-Bank Ċentrali, ic-Chairman tal-Malta Financial Services Centre, id-diretturi tal-Mid-Med Bank, iċ-Chairman tal-Malta Stock Exchange, rappreżentant tal-GWU, ta' MUBE u tal-Union Legal Graduates of Mid-Med Bank  u xi persuni oħra li jistgħu jkunu rilevanti għax-xogħol ta' dan il-Kumitat.

Kien hemm oġġezzjoni għal dan; ġie maqbul li fil-laqgħa li jmiss iż-żewġ naħat jissottomettu l-lista tagħhom ta' l-ismijiet ta' dawk il-persuni li jixtiequ jiġu mgħajta quddiem il-Kumitat, suġġetti għall-approvazzjoni ta' l-istess Kumitat.''.

At this stage allura għandna l-lista tal-persuni miż-żewġ naħat ta' dan il-Kumitat.  Issa l-punt f'dan l-istadju huwa jekk dawn il-persuni għandniex niddeċiedu dwarhom issa jew matul l-andament ta' l-investigazzjoni.  Dan naħseb dak li at this stage huwa wieħed irid jikkjarifika ħalli nistgħu nirreġistraw progress.

ONOR. AUSTIN GATT:  Biex inkunu korretti, m’aħniex qed nagħmlu investigazzjoni imma qbilna li qed nagħmlu eżami.

THE CHAIRMAN: Qed nagħmlu eżami ta' l-iskrutinju ta' dak id-dokument li għandna quddiemna.   L-Onor. Hyzler.

ONOR. GEORGE HYZLER (Segretarju Parlamentari):  Sur President, naħseb li huwa ċar li fin-nuqqas ta' dikjarazzjoni ta' l-oġġett tal-prova żgur li se jkun hemm oġġezzjoni għal kwalunkwe persuna li qed tiġi suġġerita, u allura kemm-il darba ssir dikjarazzjoni ta' x'inhu l-oġġett tal-prova, imbagħad inkunu nistgħu niddiskutu dawk il-persuni għandhomx jittellgħu jew le.  Naħseb li din hija l-pożizzjoni ta' din in-naħa.

THE CHAIRMAN:  Jiġifieri, effettivament il-pożizzjoni tan-naħa tal-Gvern hi li jekk ma jiġix speċifikat għalfejn...  Aktar kummenti?

ONOR. ALFRED SANT:  Jien naħseb li jekk irridu nkunu prattiċi - ma nafx kemm in-naħa tal-Gvern trid tkun prattika, għax qed nieħu l-impressjoni li ma tridx tkun - għandna nimxu 'l quddiem dwar dak li għandu x'jaqsam ma' l-istħarriġ tal-fatti, imbagħad każ, każ kif jitilgħu, inkunu nistgħu niddiskutu l-preżenza ta' dawn in-nies.  Ċertament li m'għandna ebda intenzjoni min-naħa tagħna li nibdew bihom.

THE CHAIRMAN: Hemm qbil fuq dan?

ONOR. GEORGE HYZLER: Iva, għax ovvjament il-qbil li wasalna għalih wara dik id-diskussjoni twila tal-bieraħ kien li ssir din it-tip ta' lista, iktar biex dawn il-persuni jkunu put on notice milli li navżawhom minn issa li se jittellgħu.

THE CHAIRMAN: Mela naqblu man mano dwar l-eżami u l-iskrutinju, imbagħad nitkellmu fuq il-persuni li jkunu jridu jiġu mgħajta quddiem il-Kumitat għal iktar ġbir ta' informazzjoni.  Il-punti li konna ħallejna qabel ma aġġornajna kien fuq id-dokumenti u kien hemm is-suġġeriment min-naħa tiegħi li d-dokumenti...  Mill-Minuti jidher li kien hemm qbil għax hemm imniżżel hekk:

''Iċ-Chairman issuġġerixxa li d-dokumenti mitluba mill-Kap ta' l-Oppożizzjoni għandhom ikunu għad-dispożizzjoni tal-Kumitat imma jekk jibqa' ma jintlaħaqx qbil fuq dan il-punt għandu jittieħed il-vot.''. 

At that point il-Kumitat aġġorna biex nikkonsidraw dan is-suġġeriment.  L-Onor. Austin Gatt.

ONOR. AUSTIN GATT: Jiena m'iniex se noqgħod nirrepeti dak kollu li għedna dalgħodu, imma li rrid ngħid huwa li fuq il-Minuti tan-negotiating team aħna konna ċari mill-bidunett u għedna li dawn huma materji interni u ma naraw l-ebda rilevanza għax għandhom ikunu għad-dispożizzjoni ta' dan il-Kumitat. Fuq it-talba l-oħra ta' l-advice...

THE CHAIRMAN: Skużani, imma se jkolli nwaqqfek għall-preċiżjoni.  Il-materji interni se nikkonsidrawhom li huma koperti bil-professional secrecy?  Għax dalgħodu qam dan il-punt ukoll.  

ONOR. AUSTIN GATT: Il-punt li għamilt dalgħodu huwa li allaħares niġu f'pożizzjoni –  sinċerament m’iniex nirreferi għal dan il-każ – fejn min ikun qed jagħti pariri lill-ministru, ikun xi jkun il-każ, isib ruħu quddiem kumitat biex jiġi ġġudikat jew le fuq il-pariri li hu jkun ta lill-ministru.  Il-ministru għamel dikjarazzjoni li hu kellu negotiating team miegħu u issa jassumi hu r-responsabilità.  Qabel ma' ''dak'', jew ma qabilx ma' l-''ieħor'' huma materji interni.  Fl-opinjoni tiegħi b'hekk ma tkunx qed tipproteġi lill-ministru għax huwa l-ministru li fl-aħħar mill-aħħar irid jerfa' r-responsabilità tad-deċiżjoni, però mhux fair li jkollok permanent secretary li għax jagħti l-parir tiegħu lill-ministru ntellgħuh quddiem il-Kumitat u noqogħdu nistaqsuh għalfejn tah “dak” il-parir. Ma naħsibx li huwa utli għall-amministrazzjoni pubblika tajba.  Jien insostni li l-Minuti tal-laqgħat tan-negotiating team għandhom kwestjonijiet interni totalment għax mhumiex pożizzjonijiet presi.  Fl-aħħar mill-aħħar il-ministru ħa r-responsabilità tad-deċiżjonijiet li jrid jieħu, issa jerfa' din ir-responsabilità il-ministru u sussegwentement il-Kabinett. 

Il-kwestjoni ta' l-advice - u noqogħdu attenti li kien advice, u hekk hemm imniżżel fil-memorandum - ta' l-istockbroking firm li ngħata lill-ministru, jiena npoġġiha fuq l-istess prinċipju, jiġifieri li dan kien advice kif kien ta' ħaddieħor.  Però din hija msemmija fil-memorandum, naħseb li l-ministru fl-espożizzjoni tiegħu se jagħmel riferenza għaliha u allura l-kontenut per se ma naħsibx li huwa partikolarment oġġezzjonabbli li l-Ministru jispjega kif wieħed wasal għal dik il-valuation.  Però għal darba oħra l-oġġezzjoni hija li aħna ma jidhrilniex li min ta' pariri lill-Ministru għandu jkun soġġett għall-iskrutinju ta' dan il-kumitat, għax inkella jien l-ewwel wieħed,  bħala ministru, li nibda noqgħod iżjed attent biex nara lil min se nkellem biex jagħtini parir. U dan apparti l-każijiet l-oħra fejn hemm client u professional relationship.  Jiena ngħid li lanqas għandna biss noħolmu li nidħlu f'dawn l-affarijiet.

THE CHAIRMAN:  Ħalli nippreċiżaw iż-żewġ elementi.  Inti tkellimt fuq in-negotiating team u għedt li dan kien qed jagħti parir lill-Ministru u għalhekk m'għandux jiġi hawnhekk għall-iskrutinju tal-Kumitat. 

Rigward l-advice tekniku tal-valuation li huwa advice minn konsulenti li m'humiex uffiċjali tal-gvern – din l-istockbroking firm kienet imqabbda mill-ministru biex tagħti advice tekniku u xjentifiku – nista’ bħala chairman nistaqsi jekk min ta dan il-parir tħallasx mill-fondi pubbliċi?
 
ONOR. AUSTIN GATT:  Jiena żgur li m'għandi ebda oġġezzjoni li jkun hemm indikazzjoni, imma sinċerament il-punt li rridu nagħmlu huwa li l-ministri kollha jistaqsu pariri lin-nies, kemm li jkunu fil-gvern kif ukoll li jkunu barra l-gvern.  F'liema pożizzjoni se naslu jekk kull min xi darba jagħtik parir ttellgħu hawn u toqgħod targumentalu fuq il-pariri?  

THE CHAIRMAN:  Il-Kap ta' l-Oppożizzjoni.

ONOR. ALFRED SANT:  Bir-rispett kollu, Sur President, hawnhekk m'aħniex qed nitkellmu fuq konsulenza biex nagħmlu toilet privat il-Belt jew biex indawlu t-triq madwar Buġibba, imma qegħdin nitkellmu fuq konsulenza għall-valutar ta' kumpannija li qed jintqal tiswa bejn Lm83 miljun għal Lm93 miljun, u li jien naħseb tiswa ħafna aktar minn hekk.  Kull wieħed minna kien, jew qiegħed, f'kariga eżekuttiva u kull wieħed minna kien f'pożizzjoni fejn jitlob għall-konsulenzi fuq dawn l-affarijiet, u konsulenzi bħal dawn, speċjalment fuq affarijiet bħal dawn, huma suġġetti għal skrutinju pubbliku.  Jiġifieri apparti mill-Minuti tan-negotiating team, u dwar dak naħseb li l-Ministru jkun jista' jispjegalna aktar u jkollna x'nistaqsuh, għal dak li għandu x'jaqsam ma' parir professjonali, mhux mogħti liċ-chairman ta' Farsons, għalkemm anke ċ-chairman ta' Farsons qiegħed f'kariga pubblika li x-shareholders tiegħu jagħtihom rendikont mhux ma jagħtihomx...  Hawnhekk m’aħniex qegħdin nitkellmu fuq parir professjonali mogħti liċ-chairman ta’ kumpannija totalment privata tal-familja, imma qed nitkellmu fuq ministru tal-finanzi ta' pajjiż li qiegħed jiddisponi minn bank pubbliku, bank li hemm anke shareholders privati fih u dan jitlob konsultenza professjonali mingħand stockbroker privat u dan l-istockbroker privat jagħtih il-pariri u jagħmillu rapport.  Allura dan ir-rapport se jsir privileġġjat ukoll issa?  Nerġa' ngħid li m'aħniex qegħdin nitkellmu fuq fejn se nagħmlu toilet fil-Belt jew kif se ndawlu triq madwar Buġibba, imma qegħdin nitkellmu fuq l-aktar bank importanti tal-pajjiż, li huwa pubbliku wkoll mhux biss privat, huwa tal-gvern, jiġifieri tal-poplu.  Dawn l-affarijiet assolutament ma jreġux!

THE CHAIRMAN:  L-Onor. Austin Gatt.

ONOR. AUSTIN GATT:  Forsi m’aħniex qegħdin niftehmu għal kollox.  M'hemm ebda oġġezzjoni li l-kontenut tekniku tal-valuations li saru nidħlu fihom minuzzjożament u jitpoġġew hawnhekk a konjizzjoni ta' dan il-Kumitat.  Jiġifieri informazzjoni dwar x'metodu ntuża biex waslu għall-valuations kollha, inkluż tal-parir li ngħataw mill-istockbroking firm l-oħra li m'hijiex tal-gvern u kif waslu għal dawk iċ-ċifri, naqblu li għandha toħroġ f'din id-diskussjoni.  Li qed noġġezzjoni għalih aħna huwa li ngħidu li “dak” ta “dak” il-parir jew “l-ieħor”, jew “dan” kellu raġun fil-parir jew “l-ieħor” kellu raġun fil-parir.  Jiġifieri waqt li naqblu fuq il-preżentazzjoni dettaljata tat-teknika jien noġġezzjona li niġġudikaw bejn min kellu raġun u min ma kellux raġun, jiġifieri li noqogħdu ngħidu li t-“tali” ta l-parir tajjeb jew it-“tali” ta l-parir ħażin, jew li “dan” it-tali għamel multiplication tajba jew it-“tali” għamel division ħażina.  Għal dan biss qegħdin noġġezzjonaw, li noqogħdu nippersonalizzaw, mhux għat-teknika per se.

THE CHAIRMAN:  Il-Kap ta' l-Oppożizzjoni.

ONOR. ALFRED SANT:  Sur President, aħna m'aħniex qegħdin hawn biex nagħmlu ġudizzju, m'aħniex qegħdin hawn biex ngħidu ''x'', ''y'' jew ''z'' għamlu kalkolu ħażin jew kalkolu tajjeb, imma qegħdin hawn biex niġbru l-fatti u ċertament li fatt importanti huwa r-rapport jew il-parir li fuqu ġiet ibbażata l-valuation ta' dan in-negozju, kif saret dik il-valuation, min għamel dik il-valuation u x'terms of reference ingħataw għal dik il-valuation ukoll għax jekk tingħata terms of reference fejn jgħidulek biex tivvaluta l-bank skond l-istock exchange Malti mod, mentri jekk it-terms of reference ikunu  biex tagħti valutazzjoni tal-Mid-Med Bank skond floating fuq swieq barranin, mod ieħor.  Jekk lili, bħala stockbroker jew bħala kumpannija ta’ l-awditjar, se tagħtini bħala terms of reference biex nivvaluta l-kumpannija skond ċerti teknika tal-floatation, anke dik teffettwa l-valutazzjoni.  Mela aktar u aktar huwa importanti li nkunu nafu eżattament x'kien fih dak ir-rapport u min għamlu, għax jekk il-valutazzjoni saret minn ''x'', saret minn ''x'' bħala fatt, jekk saret minn ''y'', saret minn ''y'' bħala fatt.  Nerġa’ ngħid li hawnhekk m'aħniex qegħdin nitkellmu fuq ċiċri, imma qegħdin nitkellmu fuq bank li jiswa Lm80 miljun jew Lm93 miljun, skond il-valutazzjoni li qed tingħata – fl-opinjoni tiegħi ħafna aktar – u jikkontrolla aktar minn nofs l-ekonomija tal-pajjiż u allura l-esperti li daħlu għaliha żgur li daħlu għaliha b'ċertu impenn professjonali u m'għandhomx għax jistħu li jkunu huma li jissemmew bħala li taw ir-rapport għax inkella se nispiċċaw biex  nies anonimi, li ma nafx min huma, taw parir lill-ministru u allura għandna l-elenku tagħhom u assolutament ma nafu xejn aktar.  Fejn nistgħu ngħidu allura li, per eżempju, ma jkunx hemm konflitt ta' interess!  M’iniex qed ngħid li tagħmel ġudizzju jekk hemmx konflitt ta' interess jew le imma joħroġ anke minn dak il-punt!  Mill-ġdid qed nitkellmu fuq fatti.  Dawn huma fatti li f'kull pajjiż ieħor jingħataw.  

THE CHAIRMAN:  L-Onor. Austin Gatt.

ONOR. AUSTIN GATT:  Jiena ma jikkonvinċini xejn li hawn ġew ngħidu li m’aħniex qegħdin ngħaddu ġudizzju meta mbagħad malli nispiċċaw minn hawn ġew immorru ngħaddu l-ġudizzji kollha li rridu.  (Interruzzjonjiet)  Imma ma nistax jiena ma nikkonsidrax x'jiġri wara.  Jekk immedjatament wara li nispiċċaw minn hawnhekk, immorru biex ngħaddu l-ġudizzji, allura l-press conference hija estensjoni ta' dak li jsir hawn ġew u għalhekk għedt li aħna rridu nieħdu in konsiderazzjoni dan li qed jiġri.  Però ħalli niġu għas-suġġett forsi nibdew nagħmlu xi ħaġa f'dan il-Kumitat minflok noqogħdu nitkellmu fuq proċedura biss.  Jiena li nissuġġerixxi huwa li nieħdu l-istess deċiżjoni li ħadna fuq min għandu jitla' quddiem dan il-Kumitat anke fir-rigward tad-dokumenti; jekk wara li ssir l-espożizzjoni tal-Ministru Dalli u wara li jippreżenta, jekk jidhirlu li għandu bżonn jippreżenta, dokumenti, il-Kap ta' l-Oppożizzjoni jibqa' jinsisti fuq din it-talba, nikkonsidrawha immedjatament wara.

THE CHAIRMAN:  Mela jidher li hawn qbil li bħala proċedura dwar id-dokumenti, fis-sens li jkun hawn id-diskussjoni imbagħad tittieħed deċiżjoni dwar dan aktar 'il quddiem.  Ma jidhirx li hawn aktar punti dwar proċedura x’jitqanqlu u għalhekk niġu issa għal dak li konna ftehemna fuqu dalgħodu, u ċioè li d-dokumenti li ġew imqiegħda  fuq il-Mejda tal-Kamra fis-Seduta Nru. 83 jiġu diskussi u jekk intom taqblu nibdew...

ONOR. ALFRED SANT:  Fuq punt ta' proċedura, Sur President, għax naħseb li aħjar inkunu ċari.  Iċ-Chairman ta' dan il-Kumitat irrikuża ruħu minħabba konflitt ta' interess, li jirriżulta mill-fatt li kien jaħdem, u għadu jaħdem, fil-Mid-Med Bank, mentri għan-naħa tal-Gvern daħal il-Ministru Dalli, li naħseb li għandu konflitt ta' interess aktar miċ-Chairman tal-Kumitat għax kien hu li nnegozja dan id-deal.  Jiena nixtieq inkun naf x'se jkun ir-rwol tal-Ministru Dalli, jekk hux se jkun jipparteċipa bħala membru tal-kumitat jew hux se jkun imbagħad allura parteċipi u fl-istess ħin jiggwida x-xogħol.  Għadu kemm issemma li l-Ministru Dalli se jagħmel espożizzjoni.  Dan ifisser li se jkun qiegħed ukoll jirrispondi għall-mistoqsijiet li nagħmlulu?  Bħala membru tal-kumitat, jew bħala xi ħadd li qed jagħti xiehda f’dan il-Kumitat?  Naħseb li aħjar inkunu ċari fuq din il-ħaġa għax nerġa' ngħid li ċ-Chairman ta' dan il-Kumitat, bl-aktar mod ċar, irrikuża ruħu minħabba konflitt ta' interess li jirrelata mal-fatt li hu jaħdem ma' l-HSBC u qatt ma kellu x'jaqsam ma' dan id-deal, waqt li l-Ministru Dalli minn kull ħaġa li qed nisimgħu...  Jekk hemm konflitt ta' interess, dan huwa hawnhekk, iktar minn ħaġa oħra.

ONOR. AUSTIN GATT:  Fuq konflitti ta' interess nispera li ma noqogħdux nestendu wisq il-konċetti għax jekk rridu nitkellmu fuq konflitti ta' interess allura nistgħu nestenduhom ukoll għal min jagħti servizzi lill-banek involuti.  Il-pożizzjoni tal-Ministru Dalli hija rregolata mill-iStanding Orders li jirregolaw is-select committees tal-Parlament u jġib ruħu kif huwa previst fl-iStanding Orders, xejn iktar u xejn inqas.

THE CHAIRMAN:  Il-Kap ta' l-Oppożizzjoni.

ONOR. ALFRED SANT:  Sur President, jien ma naħsibx li l-iStanding Orders jipprevedu sitwazzjoni bħal din fejn quddiemna qed niddiskutu informazzjoni mitluba fuq suġġett ta' l-ikbar importanza u gravità għall-pajjiż u għal kull ħaġa li staqsejna s'issa ġejna mgħarrfa li se jirrispondi l-Ministru Dalli.  (Interruzzjonijiet) Mhux hekk kienet s'issa?  Meta tlabna li niltaqgħu man-negotiating team għedtulna le, meta tlabna li niltaqgħu ma' “dak” u ma' “l-ieħor” għedtulna le...  Dejjem il-Ministru Dalli!  Il-Ministru Dalli jaħbat ukoll Membru ta' dan il-Kumitat u minn dak li qed nisimgħu, kien responsabbli għan-negozjati kollha li saru.  Allura ċertament l-iStanding Orders ma jipprevedux sitwazzjoni bħal din u kif se nirregolaw ruħna fuq din il-ħaġa.  Jien naħseb li f'dawn iċ-ċirkostanzi mhux biss il-Ministru Dalli jrid jirregola ruħu imma anke dan il-Kumitat.

THE CHAIRMAN:  L-Onor. George Hyzler.

ONOR. GEORGE HYZLER:  Ovvjament dan l-argument jien ma tantx nifhmu għax fl-aħħar mill-aħħar sa ċertu punt dan il-Kumitat huwa estensjoni tal-Kamra u lanqas remotament ma nista' naħseb li jista' jsir xi tip ta' eżami fuq aġir ta' xi ministru u titlob lill-ministru jew tistenna remotament lill-ministru jitlaq minn dik id-diskussjoni.  Anzi kważi kważi l-iktar persuna importanti li għandha tkun preżenti għad-diskussjoni hija proprju l-persuna li qed jiddikjara mingħajr tlaqlieq li kienet il-persuna li kkonkludiet, aġixxiet fuq pariri u ħadet id-deċiżjonijiet li kellha tieħu.  Anzi, kważi kważi, jekk kien hawn xi ħadd li huwa assolutament importanti li jkun preżenti għal din it-tip ta' diskussjoni, mhux li titkellem bħala xhud biss biex jagħti l-fatti, imma anke biex ikun jista' jagħti l-kontribut tiegħu fid-diskussjoni, li tkun diskussjoni iktar serja u iktar informata, huwa proprju l-Ministru Dalli.  Jien ma naħsibx li huwa l-każ li l-Ministru tal-Finanzi, kien min kien, jiġi mistieden darba kultant.  Il-fatt li l-Ministru tal-Finanzi qiegħed hawnhekk illum, jien inqisu bħala vantaġġ.  Naħseb li dan huwa fl-interess ta' kulħadd jekk dak li rridu huwa li veru joħorġu l-fatti ta' dak li ġara ftit ġranet ilu.
THE CHAIRMAN:  Il-Kap ta' l-Oppożizzjoni.

ONOR. ALFRED SANT:  Sur President, allaħares niġi interpretat li qed ngħid li m'għandniex ikollna magħna lill-Ministru Dalli!  Jien ngħid bil-maqlub; anzi jien naqbel li għandna jkollna magħna lill-Ministru Dalli l-ħin kollu.  Il-punt mhuwiex dak.  (Interruzzjonijiet)  Le, qed nitkellem bis-serjetà kollha.  Allaħares ma jkunx magħna!    Kull ħaġa li għedna sal-lum, sa dawn is-sigħat li ilna flimkien, jekk hemm xi punt li nista' nirreżumi kollox fih, huwa li l-Ministru Dalli huwa kollox f'dan id-deal.  U allura jekk il-Ministru Dalli f'dan id-deal huwa kollox, bl-istess argument li kien hemm ċertu konflitt ta' interess fir-rigward taċ-Chairman, hemm ukoll konflitt ta' interess fir-rigward tal-Ministru Dalli bħala membru ad hoc tal-Kumitat.  Dan huwa l-punt kollu.  Għadna kemm smajna li issa se jagħmel reazzjoni l-Ministru Dalli.

ONOR. GEORGE HYZLER:  Imma biex jintroduċi l-materja.

ONOR. ALFRED SANT:   Il-fatt li hu Membru tal-Kumitat, kif se jeffettwa l-proċedura li biha jimxi dan il-Kumitat?

ONOR. AUSTIN GATT:   Bir-rispett kollu, sinċerament ma nistax nifhem.  Hu Membru tal-Kumitat u se jagħmel espożizzjoni tal-materja, punto. Fejn hi d-diffikultà?   Il-konflitt ta' interess li qajjem iċ-Chairman normali tal-PAC ma ġiex challenged min-naħa tagħna u lanqas kellna ħsieb li nisfidawh; qajmu hu u deherlu li għandu jaġixxi b'dak il-mod.  Aħna ma sfidajniex li l-Onor. Leo Brincat kellu xi konflitt ta' interess, deherlu li kellu jagħmilha u għamilha, jiġifieri  ma poġġejniex il-problema aħna imma nqalgħet min-naħa tiegħu.  Aħna m’aħniex qegħdin ngħidu li l-Ministru tal-Finanzi se jagħmel l-espożizzjoni u nieqfu hemmhekk, imma għedna li qed nipposponu deċiżjonijiet fuq nies oħra u fuq id-dokumenti l-oħra wara li jagħmel l-espożizzjoni l-Ministru tal-Finanzi.  Dalgħodu stess il-Kap ta' l-Oppożizzjoni qabel li wara li jisma' lill-Ministru tal-Finanzi jagħmel l-espożizzjoni, jista' jkun hemm evidenti li ċerti nies li għandu fil-ħsieb li jixtieq jgħajjat, ma jkunx hemm għalfejn jgħajjtilhom, imma bl-ebda mod m’aħna qegħdin ngħidu li l-bidu u t-tmiem huwa l-Ministru tal-Finanzi.  Ċertament li l-Ministru tal-Finanzi għandu sehem ewlieni f'dak li sar, irid jispjega x'ġara lill-Kumitat u jrid jgħid ir-raġunijiet li wassluh biex jieħu ċerti deċiżjonijiet u ċ-ċirkostanzi għalfejn iddeċieda li jieħu ċerti linji u mhux oħrajn.  Jekk dawn mhux se jagħmilhom il-Ministru tal-Finanzi, se mmorru  fuq membru tan-negotiating team biex jgħidilna x'qalilhom il-Ministru tal-Finanzi?  Il-Ministru tal-Finanzi qiegħed hawn available għal kull domanda li jkollu l-Kumitat biex jekk hemm xi kurżità li wieħed irid jaqta’, jaqtagħha mill-ewwel.  

THE CHAIRMAN:   L-Onor. Cilia.

ONOR. JOE CILIA:   Mr Chairman, jien naħseb li m'hemmx oġġezzjoni għall-preżenza tal-Ministru Dalli, anzi naħseb li jekk hawn bniedem li jrid ikollu ċerta responsabilità f'dak li jgħid quddiemna huwa proprju l-Ministru Dalli.  Però ma jistax ikun li dan l-individwu jilbes żewġ kpiepel quddiem dan il-Kumitat.  Ħalli nispjega ruħi.  Mela f'mumenti qiegħed Membru tal-Kumitat u qed jipparteċipa fid-diskussjoni, imbagħad jekk ikun hemm bżonn jittieħed vot f'dan il-Kumitat, jipparteċipa fil-votazzjoni meta din il-votazzjoni tista' tkun fuq xi ħaġa li jkun irrelata hu stess lill-Kumitat.  Mela meta jaqbillu huwa parti minn dan il-Kumitat, u meta ma jaqbillux huwa barra mill-Kumitat?  Dan jista' jidħol f'ċerti pożizzjonijiet li f'dak li se jistqarr quddiem dan il-Kumitat jista' jsib ruħu  f'pożizzjoni ta' konfitt ta' interess jew inkella biex ma npoġġux it-terminu ''konflitt ta' interess'', ikun f'pożizzjoni li jasal fil-punt li jiddeċiedi u jivvota fuq xi ħaġa li ressaq hu stess għall-konsiderazzjoni ta' dan il-Kumitat.  Ovvjament kif inhu magħmul u kompost dan il-Kumitat - erba' rappreżentanti min-naħa tal-Gvern u tnejn mill-Oppożizzjoni u ċ-chairman -  ċertament li dak il-vot jista' jkun sinifikattiv.  

THE CHAIRMAN:   L-Onor. Gatt.

ONOR. AUSTIN GATT:   Dan l-argument naħseb li se jwassalna biex dan il-Kumitat kważi kważi lanqas jista' jiġi fformat għax jekk xi ħadd minna hawnhekk għandu depożiti fil-Mid-Med Bank,  bl-estensjoni  ta' dan l-argument,  b'xi mod kollha se jkollna konflitt ta' interess.   Jekk l-Onor. Cilia u l-Onor. Mangion, kif naħseb u nawgura, għandhom klijenti li għandhom loans jew kellhom x’jaqsmu mal-Mid-Med Bank fil-kors normali tal-professjoni tagħhom biex iġibu loans lill-klijenti tagħhom, allura għandna konflitt ta' interess ilkoll.   Konflitt ta' interess jiġi jekk tkun se tiddeċiedi fuq materja, u hawnhekk aħna m’aħna se niddeċiedu fuq xejn għax diġà qbilna li aħna mhux se nivvotaw la fuq mozzjoni u lanqas fuq xejn.  Aħna  se nagħmlu traskrizzjoni ta' l-affarijiet u  ngħidulhom li aħna ltqajna f’”dawn” u “dawn” il-ġranet.  Allura x'konflitt ta' interess hawn?   Bejn l-1994 u l-1996 il-Ministru tal-Finanzi kien membru ordinarju ta' dan il-Kumitat u ħadd ma qal li kellu konflitt ta' interess.  Kien hemm min qal u kien hemm min f'moħħu deherlu li mhux aħjar li jkun hekk, imma ħadd ma qal li dan għandu konflitt ta' interess.  Għalhekk irridu noqogħdu attenti xi jfisser konflitt ta' interess.  Konflitt ta' interess huwa meta xi ħadd jiddeċiedi, jew għandu poter deċiżjonali, fuq xi ħaġa li tolqot lilu personalment.  Allaħares hawnhekk aħna qegħdin niddeċiedu fuq id-depożiti jew il-professjoni tagħna. Again ma nħawdux.  Hawn mhux qed nagħmlu l-iStarr investigation.  Hawn m'għandna lil ħadd akkużat, m'għandna lil ħadd li potenzjalment jista' jkun akkużat.  Hawn qed nagħmlu skrutinju ta' share purchase agreement u allura, iktar ma nkomplu għaddejjin bl-immaġinazzjoni fertili tagħna li se ntellgħu quddiemna xi nies hawnhekk biex naraw min għawweġ u min għamel “hekk” u min għamel “hekk”, iktar immorru fit-triq il-ħażina.  Jien naħseb, u safejn naf jien qbilna, li dak li qed nagħmlu hawnhekk huwa l-iskrutinju tal-kondizzjonijiet li wasal għalihom il-Gvern. Jekk hawn allegazzjonijiet ta' misappropriation, jew xi ħadd ħaxxen butu, jew li xi ħadd mar tajjeb personalment minn dan il-kuntratt, allura jsiru l-allegazzjonijiet speċifiċi, dettaljati u mhux brush biex inpinġu lil kulħadd u mbagħad issir l-investigazzjoni. Però m'aħniex f'dan l-istadju.  Aħna qegħdin naraw ix-share purchase agreement li għandna quddiemna.  

THE CHAIRMAN:  L-Onor. Pullicino.

ONOR. GEORGE PULLICINO:  Jien naħseb li rridu noqogħdu attenti li ma nġebbdux l-argumentazzjoni tant li kieku kellna nużaw l-istess argumentazzjoni, meta l-PAC jkun chaired mill-Onor. Leo Brincat u niddiskutu xi ħaġa li tkun seħħet fil-perjodu meta hu kien ministru respnsabbli mill-finanzi, kull darba jkollu jirrinunzja milli jkun chairman.  Jekk se nużaw l-istess argumentazzjoni...

THE CHAIRMAN:  L-Onor. Cilia.
ONOR. JOE CILIA:  Naħseb li n-naħa tal-Gvern qed iġġebbed ħafna l-argument li qajjimt jien u ma wieġbet għal xejn mill-argument li għamilt jien.  Għadna lanqas ilħaqna qbil fuq il-lista tad-dokumenti u tal-persuni li jridu jitilgħu quddiem dan il-Kumitat, u allura hija ħaġa faċli ħafna li l-Ministru Dalli jiġi fil-pożizzjoni li jgħid li “dak” id-dokument jivvota favur li jitla' u “dak” id-dokument ma jivvotax favur li jitla’.  Jiġifieri dan se jkun f'pożizzjoni direttament opposta għal dak li jista' jkun qed jiddeċiedi l-PAC.  Ovvjament l-argument mhuwiex ċertament estiż għad-depożitanti.  Jien naħseb li ħadd fuq din il-mejda m'għandu xi suspetti f'dak li għandu x'jaqsam mad-depożitanti.  Hawnhekk qegħdin niltaqgħu għal oġġett speċifiku u għal deal speċifiku fejn il-factotum ta' kollox huwa proprju l-Ministru Dalli, kif ħareġ mill-istess deliberazzjonijiet li għamilna s'issa quddiem dan il-Kumitat.

THE CHAIRMAN:  L-Onor. Pullicino.

ONOR. GEORGE PULLICINO:  Il-PAC huwa extension tal-Kamra.  Ġaladarba l-Onor. John Dalli u kull persuna oħra...  Jekk għandek  interess, tiddikjarah, imma dan ma jfissirx li inti ma tipparteċipax jew jeskludik milli tivvota fuq deċiżjoni.  Jien naħseb li l-affarijiet għandna nagħmluhom ċari.

ONOR. GEORGE HYZLER:  Jien frankament lanqas nista’ nifhem id-deċiżjoni ta' l-Onor. Brincat.  Jien nista' napprezza  li ħassu skomdu, u jien forsi kont inħossni hekk ukoll fl-istess sitwazzjoni, però għal dak li huwa strettament interess, ma naħsibx li dan għandu jipprekludih mid-dibattiti u mid-deċiżjonijiet tal-Kamra, għax loġikament din l-azzjoni twasslu biex ma jipparteċipax u ma jivvotax fid-dibattitu fil-Kamra.  Dik hija l-konklużjoni loġika ta' dikjarazzjoni ta' interess.  Jien ma naħsibx li hu l-każ.  Issa hawnhekk qegħdin fl-istadju litteralment tal-ġbir tal-provi, waqt li fil-Kamra hemm iktar piż għax se jivvota fuq xi ħaġa li skond hu qed tolqtu direttament u personalment.  Meta ngħidu "interess" dak hu li jfisser; li tolqtok direttament u personalment b'implikazzjonijiet ferm ikbar milli sempliċement li jien kont involut fit-trattattivi, li jien kont il-persuna li kkonkludejt u kont qed naqdi dmiri.  Fl-aħħar mill-aħħar, il-Ministru Dalli kkonkluda dan l-agreement fil-mansjoni tiegħu ta' ministru tal-finanzi; m'għamilx xi business privat li kumbinazzjoni qed jiġi skrutinizzat hawnhekk u allura assolutament m'hemm l-ebda raġuni għaliex m'għandux ikun membru ta' dan il-kumitat.  Barra minn hekk, il-kwestjoni ta' interess hija ħaġa purament personali li tirrifletti fuq l-integrità tal-persuna.  Hemm regolamenti fejn wieħed għandu jiġi prekluż jew mhux prekluż milli jipparteċipa f'dibattiti.  Ma naħsibx li dan jaqa' taħt dawk il-mansjonijiet.  Jiġifieri illi l-Ministru tal-Finanzi jipparteċipa f'dibattitu fejn qed jiġi diskuss l-operat tiegħu bħala ministru tal-finanzi, assolutament ma nistax nifhem kif  wieħed għandha tgħaddilu mill-għatba ta' moħħu li jrid joħroġ minn dak id-dibattitu.  L-iktar persuna li għandha tkun preżenti waqt dak id-dibattitu hija proprju l-persuna li kienet responsabbli għalih.  Issa jekk tgħidli:  "Imma l-ministru tal-finanzi tefa' l-flus fil-but!", ngħidlek li fil-mument li niddiskutu jekk tefax flus fil-but ngħidulu joħroġ 'il barra.  U hemm anke l-iStanding Orders li jirregolaw x'għandu jagħmel Membru jekk ikun hemm xi tip ta' akkuża.  Imma jrid ikun hemm akkuża, li f'dan il-każ żgur li m'hemmx u kieku hemm naħseb li m'aħniex qegħdin hawnhekk illum.

THE CHAIRMAN:  Il-Kap ta' l-Oppożizzjoni.

ONOR. ALFRED SANT:  Ma rridx intawwal fuq dan il-punt għax jidher li n-naħa tal-Gvern diġà għandha l-forma mentis tagħha, imma hemm ftit punti li ta' min wieħed jagħmilhom.  L-ewwelnett m'aħniex qed nitkellmu fuq l-integrità u mhux integrità.  Il-konċett ta' conflict of interest m'għandux x'jaqsam ma' xi attakk fuq l-integrità tal-persuna, imma hija kwestjoni li tkun qed tittratta suġġett fejn min jista' jitqies li għandu conflict of interest hemm xi ħaġa li ma jistax jiddistanza ruħu mis-suġġett għax qiegħed implikat fih.  Issa hemm differenza bejn it-tip ta' conflict of interest li rrikonoxxa l-Onor. Brincat u t-tip ta' conflict of interest li wieħed jista' jgħid li għandu l-Ministru Dalli.  Il-conflict of interest li rrikonoxxa l-Onor. Brincat joħroġ ċar mill-iStanding Orders, filwaqt li l-conflict of interest li wieħed jista' jgħid li jeżisti fir-rigward tal-Ministru Dalli joħroġ mill-fatt li minn kif deher matul dawn l-aħħar sigħat,  kollox hu f'dan il-kuntratt.  Mela jekk aħna qegħdin nagħmlu kumitat li se jiġbor l-informazzjoni u ma jagħmilx ġudizzju - u m'għandniex nagħmlu ġudizzju għax mhijiex kwestjoni ta' jekk hemmx allegazzjonijiet jew taħwid - kif wieħed minn dawk li qed jiġbor l-informazzjoni, huwa l-bniedem li huwa kollox hu fil-kuntratt u ċertament m'hemm l-ebda ħsieb li m'għandux ikun preżenti?  Nerġa' ninsisti li għandu jkun preżenti l-ħin kollu biex jagħti l-informazzjoni li tintalab lilu għax hu m'għandux bżonn jagħti l-informazzjoni lilu nnifsu.  Dan huwa l-punt kollu u naħseb li eżawrejna s-suġġett dwar dan.

THE CHAIRMAN:  Naturalment l-iStanding Orders jirregolaw din il-materja fejn jgħidu li:

"Ebda membru ma jkollu dritt jivvota fil-Kamra jew f'kumitat tal-Kamra dwar xi kwestjoni li fiha jkollu interess pekunjarju dirett.".

Jien qed nifhem li bl-aġir tiegħu, l-Onor. Brincat qed jiddikjara li għandu interess pekunjarju dirett għax dik hija l-uniku raġuni għalfejn Membru huwa mistenni li jastjeni.   

ONOR. ALFRED SANT:  Diġa' ġie spjegat li huwa impjegat tal-Mid-Med Bank.

ONOR. GEORGE HYZLER:  Il-Ministru Dalli qed jagħmilha ċara li qed jipparteċipa f'dan il-Kumitat u mhux qed jastjeni minnu għax m'għandux interess pekunjarju dirett u l-ebda interess ieħor m'hu previst fl-iStanding Orders li huwa rilevanti għall-astensjoni o meno f'dan il-Kumitat. 

THE CHAIRMAN:  Hawn aktar kummenti?  L-Onor. Gatt. 

ONOR. AUSTIN GATT:  Hemm osservazzjoni li m'għandha x'taqsam xejn ma' dan l-argument, però meta ħriġt barra ġibduli l-attenzjoni li fil-Kamra ġie mgħajjat quorum u naħseb li dan il-Kumitat għandu jiġi avżat b’din iċ-ċirkostanza.  

ONOR. GEORGE HYZLER: Jekk tixtiequ li nissospendu kull darba li jkun hemm sejħa għal quorum, nissospendu.  

ONOR. JOHN DALLI:  Hekk nagħmlu s-soltu.  

THE CHAIRMAN:  Hija prassi normali ta’ dan il-Kumitat li nkunu mgħarrfa li hemm quorum, imma issa għandna nagħmlu progress.  L-argumentazzjoni jekk l-Onor. Dalli għandux konflitt ta' interess għandha titpoġġa għall-vot quddiem dan il-Kumitat?  (Interruzzjonijiet)  Saru l-osservazzjonijiet miż-żewġ naħat u naħseb li issa allura nistgħu nipprogredixxu billi nibdew bil-memorandum li ġie ppreżentat fuq il-Mejda tal-Kamra, flimkien mal-konvenju.  

Xtaqt nagħmel l-osservazzjoni li peress li l-abbozz tal-kuntratt huwa maqsum f'sezzjonijiet diversi naħseb li għandna nipprogredixxu sezzjoni sezzjoni u neżawrixxu kull qasam biex ikun hemm iktar ordni fl-andament tad-diskussjoni. 

ONOR. AUSTIN GATT:  Mr Chairman, fil-fatt kont se nagħmel suġġeriment li jixbaħ ħafna lil dan li għadek kemm għamilt.  Id-dokumenti huma kollha marbutin ma' xulxin u hemm rabta intima bejn l-affarijiet kollha.  Jien li kont se nissuġġerixxi huwa li l-Ministru Dalli jagħmel overview tad-dokumenti, jekk hemm bżonn iktar informazzjoni mill-Ministru Dalli, il-Membri jistaqsuh dak li jidhrilhom, imbagħad nipprogredixxu.  Għandu jkun hemm introduzzjoni li tiġbor kollox imbagħad nimxu klawsola klawsola.

THE CHAIRMAN:  Mela nistgħu nipproċedu b'dan il-mod u għalhekk nistieden lill-Ministru Dalli sabiex jagħmel l-introduzzjoni tiegħu.  

ONOR. JOHN DALLI:  Id-diskussjoni hija dwar dan ix-share purchase agreement li sar bejn il-Gvern Malti u l-Midland Bank fuq il-bejgħ tax-shares tal-Mid-Med Bank lill-Midland Bank.  Naturalment dan irid jiġi meħud fil-kontest tal-policy ddikjarata tal-Gvern li l-ewwelnett hija favur li azjendi pubbliċi jiġu pprivatizzati.  Dawn l-istatements ġew magħmula mhux biss b'mod ta' policy imma saru u ġew approvati wkoll fil-budget li kien ġie ppreżentat f'Novembru li għadda.  Hemmhekk kien hemm l-indikazzjoni ċara li l-Gvern kellu policy medium term, ta' sena waħda, li jimxi fuq proċess ta' privatizzazzjoni.  F'dak il-budget speech, u anke barra l-budget speech, għamilna statements fis-sens li għalina l-privatizzazzjoni ma kenitx tfisser biss mezz biex il-gvern idaħħal  flus meħtieġa llum biex jiffinanzja d-deficits  li għandna, imma huwa proċess ekonomiku li bih irridu li l-ekonomija tagħna nagħmluha b'mod li tkun aktar effiċjenti.  Allura għalina hemm il-valur finanzjarju u l-valur ekonomiku li rridu nħarsu lejhom flimkien.  F'dak li jsir u f'dak li sar f'dan il-proċess li għaddejna minnu tal-privatizzazzjoni tal-Mid Med Bank, kellna quddiem għajnejna dawn iż-żewġ valuri,  wieħed mhux iżolat mill-ieħor,  però valuri li t-tnejn iridu jittieħdu in konsiderazzjoni.  Meta għamilna u sar il-kuntatt mill-HSBC dwar il-possibilità li jieħdu over il-Mid-Med Bank, naturalment ħsibna kif dan jista' jeffettwa s-sistemi tagħna;  x'inhuma l-vantaġġi,   il-problemi u  l-opportunitajiet li dawn jirrappreżentaw.  Dawn diġà ġew ikkonsidrati u fil-fatt f’din il-preżentazzjoni nista' nagħti elenku tat-tip ta' ħsebijiet li finalment ressquna biex nieħdu d-deċiżjoni li mmorru fuq il-linja li morna.  Finalment - u niġi għal din iktar 'il quddiem - wara diversi diskussjonijiet li kellna, wasalna mal-Midland Bank, iffirmajna dan ix-share purchase agreement, il-konvenju, li jispeċifika d-dettalji ta' qbil, ta' proċess li jrid isir bejn perjodu u ieħor;  jiġifieri bejn il-perjodu ta' meta ġie ffirmat dan il-kuntratt li huwa s-signature date u l-perjodu li fih isir it-transfer tax-shares attwali,  li huwa l-completion date.   Naturalment bejn dawk iż-żewġ dati hemm interim period, li jrid jiġi regolat, ta' x'għandu jsir, x'inhuma l-obbligi taż-żewġ parties fil-kuntratt, x'inhuma l-kondizzjonijiet li jistgħu jipprekludu li finalment il-kuntratt finali ma jsirx, u kondizzjonijiet oħra li jekk ma jseħħux, il-konvenju jaqa' u l-kuntratt ma jsirx.  Imbagħad hemm ukoll warrantees oħrajn li min qiegħed jixtri naturalment jirrikjedi minn min qiegħed ibigħ biex jassigura li jkun ingħata l-informazzjoni kollha adegwata.  Il-warrantees li hawn f'dan l-agreement jirriflettu l-fatt li qegħdin ngħidu li waqt li intom qegħdin tagħmlu l-istudji tagħkom bid-due diligence, finalment qegħdin nintrabtu li ngħaddulkom l-informazzjoni kollha li nafu dwar il-bank, u m'hu qed jinħeba xejn.  Naturalment din m'hijiex biss xi ħaġa normali li ssir, imma hija anke ekwa.  Ġie stabbilit il-prezz tax-shares fuq sistemi ta' valutazzjonijiet, li wieħed jista' jispjega iktar 'il quddiem, u ġie stabbilit ukoll pagament li l-Gvern ħass li għandu jesiġi mingħand il-Midland Bank minħabba li bħala l-majority shareholder li qed ibigħ huwa hu unikament li qed jidħol għal ċerti warrantees kif stipulati f'dan l-agreement u li naturalment dan il-Kumitat jista' jdurhom waħda waħda.  Il-Gvern qiegħed jagħti garanziji li bażikament mhux se jinstabu problemi li ma jkunux ġew informati bihom ix-xerrejja waqt li jkunu qed jagħmlu l-istudji tagħhom.  Dawn it-tip ta' garanziji l-gvern biss qed jagħtihom, mhux qed jagħtuhom il-private shareholders, u l-Gvern qed jagħtihom 100% tal-garanziji ta' dawn il-problemi li jistgħu jinstabu.  Allura huwa għalhekk li l-Gvern ħass li jkun tajjeb li ta' dan il-valur - għax fl-opinjoni tiegħi huwa valur - li qed nagħtu, nesiġu ħlas biex ikopri r-riskju li jista' jkun hemm.  Issa waqt li qed ngħid hekk jien persważ li riskji m'għandux ikun hemm, għax kieku naf li hemm ċerti riskji, naturalment wieħed joqgħod attent ħafna però f'moħħi jien persważ, u aħna għamilna l-iċċekkjar neċessarju biex naraw l-istat u l-proċeduri tal-bank – u anke hawn nistgħu nidħlu fid-dettall u ngħidu it-tip ta' riċerka li għamilna fuq il-bank – biex nassiguraw ruħna li ma jkunx hemm sorpriżi.  Però naturalment fid-dinja kollox jista' jiġri u għalhekk il-warrantees jiġu mitluba.  Dan huwa l-pagament ta' Lm12 miljun li ħadna, jiġifieri b'kollox bejn ix-share valuation li saret għal Lm2.90 sar ukoll pagament ta' Lm12 miljun u b'kollox, il-prezz li ġibna għas-67% tax-shares li qed inbigħu, huwa ta' 83%.  Hawnhekk wieħed irid isemmi wkoll li meta għamilna l-warrantees, li huma nklużi f'waħda mix-schedules ta' dan l-agreement, ikkwalifikajnihom kollha u għamilna l-limitazzjonijiet f'Part 2 ta' dik ix-schedule biex nassiguraw li dak kollu li qed ngħidu huwa kwalifikat, fis-sens li mhux se jiġu eżerċitati warrantees jekk l-informazzjoni tkun għaddiet mill-Midland Bank.  Naturalment wieħed irid jieħu in konsiderazzjoni wkoll in-normal business li jrid jgħaddi l-bank in the interim period għax ma stajniex inwaqqfu l-operazzjoni tal-bank waqt li qed issir id-due diligence jew waqt li għaddejjin bin-negozjati.  Vis-à-vis l-kuntratt u l-private shareholders nista' ngħid li fil-kuntratt, tal-Midland Bank qed jgħidu li se jagħmlu offerta lill-private shareholders għax-shares li għandhom.  Naturalment m'hemm l-ebda commitment min-naħa tal-Gvern li mqar share wieħed tal-private shareholders se jgħaddi lill-Midland Bank. Jiġifieri b’dan il-kuntratt bl-ebda mod m'hemm ebda committment jew ebda irbit li mqar share wieħed tal-private shareholders jiġi mibjugħ lill-Midland Bank.  

L-aħħar konsiderazzjoni li trid tiġi onorata biex dan l-agreement iseħħ hija fejn qed ngħidu li jekk dan l-agreement fil-fatt ma jseħħx u l-gvern jiddeċiedi li jerġa' jagħmel b'xi mod - tista' tkun b'mod differenti – il-bejgħ tax-shares tal-Mid-Med Bank, allura l-HSBC u kull kumpannija relatata magħha, ma tistax tidħol in any bidding.  L-ewwelnett, żammejna ċerta konfidenzjalità għax il-biżgħa kbir kienet tal-possibilità ta' insider dealing u l-fatt li l-Borża ta' Malta hija dik li hi.  Kulħadd jgħidlek li fil-Borża ta' Malta hemm very thin trading,  jiġifieri hija borża li x-shares li jbiddlu l-idejn huma ftit kuljum u li anke l-bidla ta' ftit shares teffettwa l-prezz.  Jiġifieri jekk qed nitkellmu, per eżempju, fuq - dan qed ngħidu ħalli nkunu nafu fuq xiex qed nitkellmu - il-Mid-Med Bank, u qed nitkellmu fuq 36 miljun share tal-Mid-Med Bank, jekk ibiddlu l-idejn 100 share u jogħlew b'10 ċenteżmi, allura dak l-effett ta' 100 share b'10 ċenteżmi jiġi meħud bħala effett fuq 36 miljun share.  Jiġifieri t-trading li jsir fil-Borża tagħna huwa thin - dik hija l-kelma teknika - però l-prezz jista' jiġi effettwat b'mod enormi.  Per eżempju, jekk waqt li nkunu għamilniha pubblika li qed ninnegozjaw ma' l-HSBC, ikun faċli ħafna biex f'temp ta' ftit ġimgħat ix-share price tal-Mid-Med Bank, anke b'mod superfiċjali u manipulat, jitla' għal Lm10-il share sempliċement billi kuljum tixtri ftit shares.  Dan ma jkunx jirrikjedi investiment kbir imma jekk ikun hemm xi ħadd intenzjonat li jagħmel din il-biċċa xogħol fuq l-iStock Exchange ta' Malta hija faċli ħafna li ssir.  Però agħar minn hekk, il-probabilità kienet tkun illi kif ngħidu li qed isiru n-negozjati bejn l-HSBC u l-Gvern kien ikun hemm ferneżija fil-Borża minn ħafna nies li jibdew jieħdu pożizzjonijiet fuq ix-shares u jibda jkun hemm il-pressjoni fuq il-prezz tax-shares, li fiha nnifisha mhijiex xi ħaġa straordinarja, però jekk finalment in-negozjati li kienu qed isiru ma jirnexxux,  x'jiġri?  Il-preokkupazzjoni kbira ta' dan ix-scenario hi li jkollok sitwazzjoni fejn qed isiru negozjati li mhumiex konklużi – qed ngħidu lanqas qabel ix-share purchase agreement  - u nimmaġina li l-attitudni li kienu jieħdu nies fil-Borża hija li tpoġġi pressjoni akbar fuq in-negozjatur u fuqna, mhux fuq l-HSBC, u nkunu rridu nikkonkludu d-deal bilfors għax inkella jkun diżastru għal min jinvesti u għall-Borża ta' Malta  li tara share price dejjem tiela' b'dak il-mod imbagħad jisplodi 'l isfel jekk il-kuntratt ma tikkonkludihx.  U minn dan kollu kien ibati l-iktar l-investitur iż-żgħir li naturalment ma jkollux the first reactions tas-suq u ma jkollux il-metodoloġija ta' kif jeħles minn shares malajr jekk ikun il-każ.

Kien għalhekk allura li ħassejt li m'għandux ikun hemm, u m’għandniex inħallu li jiġru, dawn l-affarijiet.  Allura baqgħet ta' importanza kbira li ċ-ċirku ta' dawk li kienu informati b'dak li kien qiegħed jiġri kien miżmum ristrett kemm jista' jkun, u hekk kien.  Żammejna ċ-ċirku tagħna ristrett ħafna.  Meta konna qed naħdmu mal-bank biex inġibu l-informazzjoni mill-bank, ma tajniex informazzjoni lill-bank ta' x'inhu effettivament qiegħed jiġri, m’għedniex li qegħdin niġbru l-informazzjoni għalkemm l-assumptions ta' kull min kien involut ikunu hemm, però ma qgħadniex ngħidu li għandna offerti ta' xiri mingħand l-HSBC u qegħdin ninnegozjaw magħhom.  Anke, per eżempju, meta ssemma dan il-parir li jiena tlabt - u issa ngħid għaliex intalab u kif -  ...  Ix-scenarios li ġew impinġija għall-valuation kienu scenarios differenti mingħajr ma konna speċifiċi ta' eżattament min hu nvolut fix-xiri.  Dan kien scenario li ma kienx jispeċifika biss il-fatt li nistgħu nkunu qed inbigħu lil strategic partner wieħed, imma wkoll scenarios li kien jindika kieku l-Gvern kellu jdaħħal 10% jew 20% tax-shares, jew inkella x-shares kollha, x'kienu se jkunu l-prezzijiet differenti li wieħed jista' jkollu fis-suq.  Dawn huma tip ta' scenarios li tlabna li jiġu investigati.  Fil-fatt meta wieħed jara l-volumi ta' tranżazzjonijiet li saru fil-Borża ta' Malta matul il-ġimgħat li konna fid-diskussjonijiet, jinduna li ma kienx hemm insider dealing, fis-sens li l-volum ta' tranżazzjonijiet kien wieħed normali, mhux straordinarju.  Naturalment għalkemm I can't divulge min xtara u min ma xtarax u min biegħ u min ma biegħx, jidher li ma kienx hemm xi tranżazzjonijiet straordinarji f'dawn il-ġimgħat li kienu qegħdin isiru n-negozjati.  Hawn min jikkritika, per eżempju, is-sospensjoni tal-Borża.  Hawnhekk nixtieq infakkar li madwar sentejn ilu kien qed isir negozjar ta' ammont ta' shares żgħir fil-Lombard Bank, bejn shareholder Malażjan li kien hemm mas-CCF Bank, u li finalment ittieħdu mis-CCF Bank.  Ix-shares tal-Lombard Bank kienu ġew sospiżi għal xahrejn  sakemm dawn in-negozjati setgħu jiġu finalizzati.  Aħna, kif għedt, għamilniha ċara li rridu li l-privatizzazzjoni tkun xprun ekonomiku u kien għalhekk li konna qegħdin dejjem naħsbu fuq l-introduzzjoni ta' partners strateġiċi anke fl-akkwist tal-Mid-Med Bank.  Aħna nemmnu li huwa b'dan il-mod li nistgħu żgur ngħaġġlu t-tibdil li għandna bżonn fil-kulturi tagħna, fil-metodi tagħna u fl-istandards tagħna.  Jien persważ li huwa b'dan it-tip ta' ceiling fl-ekonomija tagħna li nistgħu nagħmlu qabża, mhux pass, 'il quddiem meta niġu biex intejbu l-potenzjal tagħna biex ikollna ekonomija aħjar, u huwa hemmhekk fejn irridu nħarsu u niddeċiedu mhux biss lejn il-piż net ta' xi tkun għamilt però finalment x'saħħa akbar u x'potenzjal ikbar jagħtik biex fil-futur tkun tista' timxi b'passi ħafna iktar mgħaġġlin.  Aħna għedna mill-bidu li l-privatizzazzjoni żgur li m'aħniex se nagħmluha sempliċement biex ikollna l-finanzi, bħalma kienet sar fil-privatizzazzjoni tal-Maltacom.  Il-privatizzazzjoni tal-Maltacom saret purament for financial reasons u tatna indikazzjoni oħra; dik li fir-realtà meta wieħed kien qed jikkonsidra l-Maltacom, kien hemm il-biża' li s-suq tal-Borża tagħna ma kienx se jassorbi l-ammonti kollha li kienu qed jitpoġġew fuq il-Borża permezz tax-shares tal-Maltacom.   Fil-fatt illum qed naraw li l-global depository receipts (GDRs) li kienu ġew mibjugħa barra minn Malta fil-floatation tal-Maltacom ftit ftit qegħdin jerġgħu jiġu Malta.  Allura qegħdin naraw kif is-suq Malti qiegħed jassorbi dawk ix-shares li kienu ntefgħu fuq is-suq, anke ta' barra, permezz tal-floatation tal-Maltacom.   Naturalment kellna għażla li nerġgħu mmorru għall-GDRs, però fl-opinjoni tiegħi dak kien ikun żball għax l-ewwelnett kienet ittellfek il-vantaġġ ta' partner strateġiku u l-GDRs mhux biss mhux partner strateġiku imma lanqas huwa partner għax ma tafx min hu għax dan huwa strument finanzjarju...  Fil-fatt ikun tajjeb li nkunu nafu x'inhuma dawn il-GDRs.  Kull meta nitkellem fuq il-GDRs, jien ma nkunx kritiku u ma ngħidx li ma misshomx saru GDRs, jien kritiku biss fuq il-mod kif naħseb li kienu jiġu interpretati kieku aħna ħriġna l-GDRs.  Il-GDRs huma strument finanzjarju li ġie żviluppat riċentement biex ikunu jistgħu jiġu pprivatizzati kumpanniji fl-emerging market, kumpanniji fejn fil-pajjiż hemm problemi ta' exchange control, problemi ta' nuqqas ta’ likwidità, fejn finalment isir settlement tat-tranżazzjonijiet li jkunu qed isiru, u fejn hemm diffikultà li barranin ikollhom ishma f’kumpanniji.  Dik hija l-idea ta’a għalfejn inħolqu l-GDRs; biex tagħti flessibilità u likwidità lil dan it-tip ta' investiment, jiġifieri qed titkellem fuq pajjiż li jiġi kkonsidrat bħala emerging, bħala pajjiż li qiegħed f'livelli baxxi ta' żvilupp.

Jien persważ ukoll illi kieku l-Gvern kellu jpoġġi l-24 miljun share li kellu fuq il-Borża ta' Malta, mhux biss kien joħloq dan l-over supply fil-Borża imma żgur li kien ikollna l-brokers jiġru warajna u jgħidulna li mhux se jinbiegħu u rridu naraw b'liema prezz irrdu nbigħuhom biex inkunu nistg]u neħħuhom.  Aħna nafu li sa ftit xhur qabel, l-offerta tal-bank stess biex jixtri lura x-shares mingħand il-private shareholders kien ta' Lm2 u jien persważ – dan huwa fatt – li ċ-chairman tal-bank ta' dakinhar kien għamel il-proposti biex jixtri lura x-shares mingħand il-private shareholders biż-Lm2.  Dak l-ipprezzar li kien hemm tax-shares.   Wieħed jista’ jimmaġina biex tbigħ żewġ terzi tal-bank, x'tip ta' glut trid toħloq fis-suq, li żgur se jeffettwa l-prezz b'mod straordinarju.  Jien persważ li kieku kellna npoġġu dawn ix-shares fuq is-suq lokali konna forsi nġibu Lm59 miljun jew Lm60 miljun.  Issa jien nifhem li l-fatt – u irrid ngħid dan għax hija kwestjoni politika – li ma sarx hekk, jiġifieri l-fatt li dawn ix-shares ma ġewx mitfugħa fuq is-suq lokali, ċerti wħud li joperaw u jaħdmu fl-iStock Exchange ta' Malta ma tantx ħadu gost għax naturalment, kieku ntefgħu Lm24 miljun shares fuq l-istock lokali, dawn iridu jinxtraw, u dawk li jridu jixtru jużaw is-servizz tal-istockbrokers u żgur, li kif jiġri s-soltu, f'dik is-sitwazzjoni jkollok pressjoni mingħand l-istockbrokers kif il-prezz irid jiġi placed ħalli jkun jista' jiġi mibjugħ li naturalment allura bħala collateral huwa li min jista' jixtri, se jixtri bl-irħis imbagħad naturalment nistenna li matul is-snin ikunu jistgħu jogħlew fil-prezz.  Issa ħalli ngħid għaliex l-HSBC.

L-ewwelnett  aħna  x'tip ta' strategic partner għandna bżonn f'pajjiżna?  L-HSBC jissodisfa dawn ir-rekwiżiti u jien naħseb li dwar dan ma jidhirx li hawn diverġenza ta' opinjoni, almenu fuq dan il-fatt.  Ma naħsibx li hawn diverġenza ta' opinjoni fuq il-fatt li l-HSBC huwa bank globali, bank b'ċerta saħħa li jkun ta' benefiċċju għal pajjiżna, ladarba jkun għamel preżenza qawwija f'pajjiżna, preżenza li tidher u tinħass, xi ħaġa li ma setgħetx issir bi branch wieħed li kellu l-HSBC fil-pajjiż qabel.  Il-preżenza ma kenitx tinħass fil-kontest internazzjonali; kienet bdiet tinħass fil-kontest lokali minħabba t-tip ta' kompetizzjoni li beda jiġġenera l-Midland Bank, però fil-kontest internazzjonali ma kenitx tinħass.  Illum,  anke l-fatt li qegħdin f'din it-tip ta' sitwazzjoni, ta' interim period li fih qegħdin niffinalizzaw il-proċeduri kollha biex isir il-bejgħ, diġà hemm attenzjoni kbira fuq Malta.  Per eżempju, illum ġie f'idejja artiklu li nkiteb fl-International Herald Tribune tas-Sibt, 24 ta' April fejn f’wieħed mill-kummenti intqal hekk:

"When considering there are centres like Dublin, it has been thought that there is little logic in creating another location....but there is a pick-up of interest in Malta and HSBC demonstrated that.".

Jiena m'iniex xi wieħed li nħobb nikkwota ħafna, però nikkwota r-realtà li rridu nikkonsidraw ukoll.  Ir-realtà hi li b'dan il-pass li qed jagħmlu l-HSBC f'pajjiżna, li huwa żgħir – u hawn ħafna min joqgħod isawwat lil pajjiżna għax huwa żgħir –...  Pajjiżna  għandu l-vantaġġi u għandu l-iżvantaġġi għax żgħir.  Per eżempju, għandu l-iżvantaġġ li m'għandux exposure kbira għax m'għandniex riżorsi biżżejjed biex nagħmlu dak l-exposure, imma l-fatt li jkollna kumpannija globali bħall-HSBC li qed topera minn Malta u tagħmel commitment fuq Malta – finalment huwa commitment li qed tagħmel l-HSBC fuq Malta – u qed tgħid li se tpoġġi l-futur ta' Malta bħala asset fl-operazzjoni globali tagħha, mhux biss huwa a positive assessment ta' x'inhi Malta però huwa wkoll pass konkret biex dan il-positive assessment jitpoġġa fil-prattika.  

